
ТОВЬЁГ ҮЙЛДСЭН:




Б.НАРАНТУЯА
Монгол Улсын Их Хурлын 2010 оны намрын ээлжит чуулганы 2010 оны 11 дүгээр сарын 03-ны өдөр (Лхагва гариг)-ийн хуралдаан 15 цаг 12 минутад Төрийн ордны УИХ-ын чуулганы нэгдсэн хуралдааны танхимд эхлэв. 

УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  

Үдээс хойшхи хуралдаан 15 цаг 12 минутад эхэлж, ирвэл зохих 76 гишүүнээс 63 гишүүн ирж 82.8 хувийн ирцтэй байв.Үүнд:

Чөлөөтэй: Н.Алтанхуяг, Сү.Батболд, Э.Бат-Үүл, Ц.Баярсайхан, Л.Болд, С.Ламбаа, Д.Одхүү. 


Тасалсан: Д.Арвин, Х.Баттулга, Л.Гансүх, Э.Мөнх-Очир, Ч.Сайханбилэг, Ж.Энхбаяр. 


Хоцорсон: Б.Батбаяр -0.20, Н.Батбаяр -0.20, Г.Батхүү -0.50, Д.Ганхуяг -0.20, Ц.Дашдорж -0.30, Г.Занданшатар -1.10, Д.Батбаяр -1.10, Ц.Нямдорж -0.20, Д.Одбаяр -0.20, Ш.Сайхансамбуу -1.10, Х.Тэмүүжин -0.20, Ц.Цэнгэл -0.20, Д.Энхбат -0.30, З.Энхболд -0.30, Ө.Энхтүвшин -0.20. 

Нэг. Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл Үндсэн хуулийн холбогдох заалт зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2010 оны 10 дугаар сарын 27-ны өдрийн 05 дугаар дүгнэлт


Хэлэлцэж буй асуудалтай холбогдуулан Үндсэн хуулийн цэцийн орлогч дарга Н.Жанцан, УИХ-ын Тамгын газрын Нарийн бичгийн дарга С.Магнайсүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт П.Тогоо нарын бүрэлдэхүүнтэй ажлын хэсэг байлцав. 

Цэцийн дүгнэлтийг Үндсэн хуулийн цэцийн орлогч дарга Н.Жанцан танилцуулав. 

Танилцуулгатай холбогдуулан УИХ-ын гишүүдээс асуулт гараагүй болно. 

Үндсэн хуулийн цэцийн 2010 оны 10 дугаар сарын 27-ны өдрийн 05 дугаар дүгнэлтийг УИХ-ын чуулганы нэгдсэн хуралдаанд сонсов.

Уг асуудлыг 15 цаг 16 минутад хэлэлцэж дуусав. 

Хоёр. Дархлаажуулалтын тухай хуульд нэмэлт, өөрчлөлт оруулах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан Эрүүл мэндийн дэд сайд Ж.Цолмон, мөн яамны Нийгмийн эрүүл мэндийн бодлогын хэрэгжилтийг зохицуулах газрын дарга С.Төгсдэлгэр, УИХ-ын Тамгын газрын Нарийн бичгийн дарга С.Магнайсүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт П.Тогоо нарын бүрэлдэхүүнтэй ажлын хэсэг байлцав. 

Хуулийн төслийн талаарх төсөл санаачлагчийн илтгэлийг Монгол Улсын Засгийн газрын гишүүн, Эрдэс баялаг, эрчим хүчний сайд Д.Зоригт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Х.Баделхан, Д.Оюунхорол, Н.Ганбямба, Л.Гүндалай, Ж.Батсуурь, Г.Баярсайхан нарын асуусан асуултад Эрүүл мэндийн дэд сайд Ж.Цолмон, ажлын хэсгээс С.Төгсдэлгэр нар хариулж, тайлбар хийв. 

Хуулийн төслийг хэлэлцэх эсэх асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Х.Бадамсүрэн танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Л.Гүндалайгийн асуусан асуултад УИХ-ын гишүүн Х.Бадамсүрэн хариулж, тайлбар хийв. 


УИХ-ын гишүүн Г.Баярсайхан, Л.Гүндалай нар санал хэлэв. 

Д.Дэмбэрэл: Дархлаажуулалтын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжье. 

Зөвшөөрсөн

49


Татгалзсан 

16


Бүгд


65


75.4 хувийн саналаар дэмжигдлээ. 

Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.
Уг асуудлыг 16 цаг 04 минутад хэлэлцэж дуусав. 

Гурав. Хот, суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот, суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төсөл (анхны хэлэлцүүлэг)

Хэлэлцэж буй асуудалтай холбогдуулан Зам, тээвэр, барилга, хот байгуулалтын яамны Барилга орон сууц, нийтийн аж ахуйн бодлогын газрын дарга Б.Баасан, мөн газрын мэргэжилтэн Б.Оюунчимэг, хуулийн мэргэжилтэн Н.Нарантуяа, УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн зөвлөх Т.Тайшир, Эдийн засгийн байнгын хорооны референт Д.Цэцэгмаа нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаарх Эдийн засгийн байнгын хорооноос гаргасан санал, дүгнэлтийг УИХ-ын гишүүн Д.Зоригт танилцуулав. 

Байнгын хорооны санал, дүгнэлттэй холбогдуулан УИХ-ын гишүүн Ц.Батбаяр, Н.Ганбямба, Л.Гүндалай, Б.Бат-Эрдэнэ, Д.Дамба-Очир нарын асуусан асуултад УИХ-ын гишүүн Д.Зоригт, Ц.Дашдорж нар хариулж, тайлбар хийв. 

Д.Дэмбэрэл: Хот, суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот, суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслийг хэлэлцэх шаардлагагүй гэсэн саналыг дэмжье. 

Зөвшөөрсөн

23


Татгалзсан 

20


Бүгд


43

53.5 хувийн саналаар дэмжигдлээ.

Хуулийн төсөл буцаах тухай Монгол Улсын Их Хурлын тогтоолын төслийг баталъя. 

Зөвшөөрсөн

30


Татгалзсан 

13


Бүгд


43

69.8 хувийн саналаар тогтоол батлагдлаа.

Уг асуудлыг 16 цаг 40 минутад хэлэлцэж дуусав. 


Бусад. Эцсийн найруулга


УИХ-ын дарга Д.Дэмбэрэл Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн эцсийн найруулга /16.41 цагт/-ыг уншиж танилцуулав.

Дээрх эцсийн найруулгуудтай холбогдуулан УИХ-ын гишүүдээс асуулт, санал гараагүй болно. 

УИХ-ын гишүүд дээрх хуулийн эцсийн найруулгыг сонсов.

16.15-16.25 цагт УИХ-ын гишүүн Ч.Хүрэлбаатарын урилгаар Увс аймгийн иргэд УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав./ 


Хуралдаан 16 цаг 42 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 




Ц.ШАРАВДОРЖ

Тэмдэглэл хөтөлсөн: 

ХУРАЛДААНЫ ТЭМДЭГЛЭЛ

ХӨТЛӨГЧ 







Б.НАРАНТУЯА
МОНГОЛ УЛСЫН ИХ ХУРЛЫН 2010 ОНЫ НАМРЫН ЭЭЛЖИТ

ЧУУЛГАНЫ 2010 ОНЫ 11 ДҮГЭЭР САРЫН 03-НЫ ӨДӨР (ЛХАГВА ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ
Хуралдаан 15 цаг 12 минутад эхлэв.


Д.Дэмбэрэл: - Энэ өдрийн амар амгаланг айлтгая. УИХ-ын 2010 оны намрын ээлжит чуулганы 11 дүгээр сарын 03-ны өдрийн нэгдсэн хуралдааныг нээснийг мэдэгдье. Ирц хангагдсан байна. 


Чуулганы хуралдаанаар хэлэлцэх асуудлыг танилцуулъя. Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2010 оны 05 дугаар дүгнэлт. Дархлаажуулалтын тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх. Хот, суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот, суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслийн анхны хэлэлцүүлэг. Эдгээр асуудлыг хэлэлцэнэ. Хэлэлцэх асуудалдаа оръё. 

Нэг. Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл Үндсэн хуулийн холбогдох заалтыг зөрчсөн эсэх тухай


Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2010 оны 5 дугаар дүгнэлтийг сонсъё. Цэцийн дүгнэлтийг Үндсэн хуулийн цэцийн орлогч дарга Н.Жанцан танилцуулна. Н.Жанцан даргыг индэрт урьж байна. 


Н.Жанцан: - УИХ-ын дарга, эрхэм гишүүд ээ, 


Монгол Улсын Үндсэн хуулийн цэц Нийслэлийн Хан-Уул дүүргийн иргэн Б.Бэхбатын гаргасан гомдлын дагуу Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэж 05 дугаар дүгнэлтийг гаргасан билээ. 


Эрхэм гишүүд та бүгдэд Үндсэн хуулийн цэцийн дүгнэлт үндсэн эхээрээ тараагдсан байгаа. Монгол Улсын Үндсэн хуулийн цэцийн дүгнэлтийн тогтоох хэсэгт заахдаа Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйлд өөрийн хүсэлтээр хөдөлмөрийн гэрээгээ цуцалсан, эсвэл хөдөлмөрийн сахилгыг удаа дараа буюу ноцтой зөрчсөний улмаас захиргааны санаачлагаар ажлаас халагдсан нөхцөлд даатгуулагчид олговол зохих ажилгүйдлийн тэтгэмжээс ажлын 36 өдөрт оногдохыг нь хасахаар заасан нь Үндсэн хуулийн холбогдох заалтыг, тухайлбал 1 дүгээр зүйлийн 2, 10 дугаар зүйлийн 2, 19 дүгээр зүйлийн 1 дэх хэсгийг тус тус зөрчөөгүй байна. 


Ажилгүйдлийн даатгалын сангаас олгох тэтгэмжийн хэмжээг хасах нөхцөлийг тогтоох нь Монгол Улсын Их Хурлын бүрэн эрхийн асуудал мөн гэж үзлээ. 


Анхаарал тавьсанд баярлалаа. 


Д.Дэмбэрэл: - Н.Жанцан даргад баярлалаа. Цэцийн 05 дугаар дүгнэлтээс асуух асуулттай гишүүн байна уу? Асуух асуулттай гишүүн алга байна. Нийгмийн даатгалын сангаас олгох ажилгүйдлийн тэтгэмжийн тухай хуулийн 8 дугаар зүйл үндсэн хуулийн холбогдох заалтыг зөрчөөгүй гэсэн Үндсэн хуулийн цэцийн 2010 оны 5 дугаар дүгнэлтийг чуулганд танилцууллаа. Н.Жанцан даргад баярлалаа. 

Хоёр. Дархлаажуулалтын тухай хуульд нэмэлт, 

өөрчлөлт оруулах тухай хуулийн төсөл 

(хэлэлцэх эсэх)


Дараачийн асуудалдаа оръё. Дархлаажуулалтын тухай хуульд нэмэлт, өөрчлөлт оруулах тухай хуулийн төслийг хэлэлцэж эхэлье. Хууль санаачлагчийн илтгэлийг сайд, Даш.Зоригт сайд танилцуулна. Даш.Зоригт сайдыг индэрт урьж байна. 


Даш.Зоригт: - Эрхэм гишүүдийн энэ өдрийн амгаланг эрье. 


Дархлаажуулалтын тухай хуулийг 2000 оны 4 дүгээр сард УИХ баталсан нь халдварт өвчнөөс хамгаалах эдийн засгийн үр ашигтай арга болох дархлаажуулалтыг Монгол оронд хэрэгжүүлэх эрх зүйн орчныг бүрдүүлсэн юм. 


Манай улс анх 1923 оноос цагаан цэцэг өвчний эсрэг вакциныг хэрэглэж эхэлсэн түүхтэй бөгөөд одоогоор 6 төрлийн вакцинаар 0-оос 15 насны хүүхдийг үндэсний товлолын дагуу дархлаажуулж байна. Дархлаажуулалтын үр дүнд 1940 оноос цагаан цэцэг, 2000 оноос полимели түвшнийг бүрэн устгасан бөгөөд сахуу, татран, хөхүүл ханиад өвчин сүүлийн 4 жил бүртгэгдээгүй, улаан бурхан, В вирус гепатит өвчин тууштай буурч байна. Харин улаанууд, гахайн хавдар, менингит зэрэг вакцинаа хэрэглэж сэргийлж болох зарим өвчин сүүлийн жилүүдэд манай улсад дэгдэлт байдлаар гарсан байна. 


Улаанууд өвчнөөр жирэмсэн эмэгтэйчүүд өвдсөнөөс төрөлхийн гажигтай хүүхэд төрөх магадлал үлэмж нэмэгддэг бол гахайн хавдар өвчин алсдаа үргүйдэлд хүргэх аюултай юм. Иймээс тус яам 2009 оны 9 дүгээр сараас улаанбурхан, гахайн хавдар, улаанууд өвчний эсрэг 3 дахь вакциныг дархлаажуулалтад нэвтрүүлээд байна. Түүнчлэн 2005 оноос сахуу, хөхүүл ханиад, татран, В вирус гепатит зэрэг тавт вакциныг үе шаттайгаар нэвтрүүлснээр 5 өвчний эсрэг 1 вакцин хэрэглэж, хүүхэд бүрийг 6 удаагийн хатгалт хийхээс чөлөөлсөн нь эрүүл мэндийн болон эдийн засгийн асар их ач холбогдолтой юм. 


Тавт вакциныг нэвтрүүлсний дараа 5 хүртэлх насны хүүхдийн дунд хэвээр үүссэн менингит 2007 онд 100 мянгад 10, 2008 онд 5 хүртэл буурсан байна. Нярай хүүхдийг төрсний дараа 24 цагийн дотор В вирус гепатитийн эсрэг вакцинаар дархлаажуулах нь вирус тээгч эхээс урагт халдвар дамжих магадлалыг бууруулдаг тул төрсний дараа 24 цагийн дотор нийслэл, аймаг, сумдын түвшинд үе шаттайгаар өөрчилж байна. Иймд заавал хийгдэх дархлаажуулалтын нэр төрөл, хийх цаг хугацаа нь хуулиар өөрчлөх шаардлагатай байна. 


Тус яам 2008 оноос дархлаажуулалтын сангийн хөрөнгөөр авах 0-оос 15-н насны хүүхдийн товлолын вакциныг НҮБ-ын Хүүхдийн сангийн шугамаар олон улсын тендерт хамрагдан Дэлхийн эрүүл мэндийн байгууллагаас стандартын шаардлага хангасан чанартай вакцинуудыг дотоодын тендерээр авдаг үнээс 2-оос 3 дахин хямдаар худалдан авч байна. Иймээс 0-оос 15-н насны хүүхдийн заавал хийх товлолын вакциныг НҮБ-ын Хүүхдийн сангийн шугамаар болон Дэлхийн эрүүл мэндийн байгууллагын гэрчилгээтэй олон улсад хүлээн зөвшөөрөгдсөн үйлдвэрээс худалдан авах талаар хуульд нэмэлт тусгах, вакцин био бэлдмэлд тавих хөндлөнгийн хяналтыг тодорхой болгох үүднээс холбогдох нэр бүхий мэргэжлийн хяналтын байгууллага гэж нэрээр нь заах. 2007 оны 9 дүгээр сараас Олон улсын эрүүл мэндийн шинэчилсэн дүрмийг мөрдөж байгаа тул шинэ нэршлээр нь уг хуульд тусгах шаардлагатай байна. 


Анхаарал тавьсанд баярлалаа. 


Д.Дэмбэрэл: - Даш.Зоригт сайдад баярлалаа. Хууль санаачлагчийн илтгэлээс асуух асуулттай гишүүд. Х.Баделхан гишүүн асуултаа тавья. 


Х.Баделхан: - Баярлалаа. Хуулийн төслийг дэмжиж байгаа л даа. Гэхдээ нэг ийм асуулт байна. Энэ хуулийн заалтад 0-оос 15-н насны хүүхдийн вакциныг Дэлхийн эрүүл мэндийн байгууллагын гэрчилгээтэй, олон улсад зөвшөөрөгдсөн үйлдвэрээс худалдан авна гэж заалт оруулж байгаа юм байна. Тэгэхээр өнөөдрийг хүртэл одоо вакциныг ер нь хаанаас худалдаж авч байсан юм бэ? Хаанаас авч байсан. Энэ олон улсын хэмжээнд зөвшөөрөгдсөн үйлдвэрийн газраас авч байсан юм уу, өөр хаанаас авч байсан бэ гэсэн нэгдүгээр асуулт байна. 


Хоёр дахь нэгэнт хуулийн төсөлд олон улсад хүлээн зөвшөөрөгдсөн үйлдвэрээс авах юм бол нөгөө бидний одоогийн мөрдөж байгаа Төрийн болон орон нутгийн өмчөөр бараа, ажил үйлчилгээ худалдан авах хуулийн журмаар яаж шалгаруулж авах юм бэ? Энэ вакциныг худалдан авахад энэ хуулийг яаж хэрэгжүүлэх юм бэ гэсэн ийм хоёр асуулт байгаа. Баярлалаа. 


Д.Дэмбэрэл: - Чуулганы хуралдаанд Ж.Цолмон Эрүүл мэндийн дэд сайд, С.Төгсдэлгэр Эрүүл мэндийн яамны Нийгмийн эрүүл мэндийн бодлогын хэрэгжилтийг зохицуулах газрын дарга нар оролцож байна. 


Асуултад Ж.Цолмон хариулах уу? Ж.Цолмон сайд. 


Ж.Цолмон: - Эрхэм гишүүдийн энэ өдрийн амгаланг айлтгая. Ингээд Х.Баделхан гишүүний асуултад хариулъя. Тэгэхээр яг энэ зарчмаар бид вакцинуудаа нийлүүлж ирсэн. Зөвхөн юу гэхээр тендерийн хууль зөрчиж байгаа гэсэн асуудал байнга үүсдэг учраас бид энийг зайлшгүй хуульдаа ингэж оруулах нь зүйтэй гэж ингэж үзэж байгаа юм. Энэ бол бид зөвхөн товлолын вакцины тухай ярьж байна. Бусад сайн дурын вакцины хувьд бол чөлөөтэй явагдаж байгаа. 


Мөн яагаад энийг ингэсэн бэ гэхээр бид Үндэсний аюулгүй байдлын зөвлөл дээр энэ асуудлыг авч хэлэлцээд ингээд одоо энийг Эм, эмнэлгийн хэрэгслийн тухай хуульд нэмэлт, өөрчлөлт оруулж, энэ вакцины нийлүүлэлтэд хөндлөнгийн хяналтыг тодорхой болгох зарим эмнэлгийн хэрэгсэл, вакцин, тоног төхөөрөмжийг олон улсад хүлээн зөвшөөрөгдсөн үйлдвэрээс худалдан авах тогтолцоог бүрдүүлэхийг Засгийн газарт тухайн үед нь үүрэг болгосны дагуу хуульд ийм өөрчлөлтийг оруулж байгаа. 


Д.Дэмбэрэл: - Д.Оюунхорол гишүүн асуултаа тавъя. 


Д.Оюунхорол: - УИХ-аар Эм, эмнэлгийн хэрэгслийн тухай хууль батлан гарсан. Энэнээс хойш энэ чиглэлийн ажлыг Эрүүл мэндийн яам ямархуу хэлбэрээр хийж байгаа юм бэ? Нэгдүгээрх асуудал.


Хоёрдугаарт, ер нь вакциных нь үнэ бол янз бүрийн үнэтэй. Тээвэрлэлт, хадгалалт, хамгаалалт нь бас төдийлөн сайн биш. Вакцин орж ирж байгаа гээд ийм ярианууд аягүй их явж байгаа. Тийм учраас өнөөдөр нийгэмд ийм уур амьсгал байна шүү дээ. Халдварт шар өвчин гэж хэлдэг, бидний ярьдагаар. Энэ өвчний өвчлөл бол сүүлийн үед маш их нэмэгдлээ. Одоогоор 4 мянга гаруй хүүхэд энэ өвчнөөр өвчилсөн гээд байна шүү дээ. Энэ чиглэлийн ямар арга хэмжээг энэ Эрүүл мэндийн яам зохион байгуулалттайгаар авч байгаа юм бэ? Яагаад ийм шар өвчин ихсээд байгаа юм бэ? Энэний эсрэг арга хэмжээ яагаад авахгүй байгаа юм бэ гэдэг асуулт өөрөө гарч ирж байгаа юм. Энэ тоо одоо хэдэд хүрсэн бэ гэдэг асуултад хариулж өгөөчээ. Тийм. Ийм хоёр асуулт асууя. 


Д.Дэмбэрэл: - Ж.Цолмон сайд. 


Ж.Цолмон: - Баярлалаа. Д.Оюунхорол гишүүний асуултад хариулъя. Тэгэхээр бид хуулийн дагуу холбогдох журмуудыг боловсруулаад гаргасан байгаа. НҮБ-ын Хүүхдийн сангаар бид захиалгыг, товлолын вакцинуудыг захиалж авч байгаа. Яг хүйтэн хэлхээний олон улсын стандартад нийцсэн тэр журам, дүрмийн дагуу вакцинуудаа нийлүүлж авч байгаа. Энэ халдвар яагаад буурахгүй байна вэ гэсэн асуултыг тавьж байна. Тийм учраас бид энэ В гепатитийг яг товлолын вакцинд оруулсан байгаа. А гепатитийн вакциныг бид үе шаттайгаар хэрэгжүүлээд, цаашид товлолдоо оруулахаар энэ зорилтыг тавиад явж байгаа. Сүүлийн 5 жилийн статистик судалгаатай энэ жилийнхийг харьцуулаад үзэхэд А гепатитаар халдварлагчдийн тоо нэмэгдээгүй байна. 


Д.Дэмбэрэл: - Д.Оюунхорол гишүүн тодруулъя. 


Д.Оюунхорол: - Ж.Цолмон сайд аа, би ингэж асуугаад байна шүү дээ. Сүүлийн сард халдварт гепатит буюу шар өвчин чинь маш ихээр нэмэгдэж байна гээд байна шүү дээ. 4 мянга гаруй хүүхэд өвчилсөн гэж хэвлэл мэдээллийн хэрэгслээр бичээд байна шүү дээ. Энэ үнэн юм уу? Энэ өвчин чинь ингэж их тархаж байгаа юм уу? Энэ чинь яваандаа тэр А С вирус чинь идэвхжих гээд байна. Танай яам энэ чиглэлээр ямар ажил хийж байгаа юм бэ гэж асууж байна шүү дээ. 


Д.Дэмбэрэл: - Ж.Цолмон сайд. 


Ж.Цолмон: - Тэгэхээр А гепатит маань өөрөө улирлын чанартай өвчин байж байгаа. Яг улирлынхаа дагуу 9-өөс 10 сард нэмэгддэг. Бид энэ дээр маш хяналттай, тандалттай явж байгаа. Тийм учраас одоо яг А гепатитийн сайн дурын вакциныг хийгээд, тариад явж байгаа. 10 мянга гаруй хүн тун вакциныг. 


Сүүлийн 5 жилээс харьцуулаад үзэхэд ихсээгүй байгаа. 


Д.Дэмбэрэл: - Тэр уг нь маш тодорхой асуулт асуусан юм. Д.Оюунхорол гишүүн. 


Д.Оюунхорол: - Би Ж.Цолмон сайд аа, аягүй тодорхой асуулт асууж байна шүү дээ. Гепатит шар өвчин чинь ихсээд байгаа юм байна. Өвчлөөд байгаа юм байна. Одоо 4 мянга гарсан гэсэн. Таны баримжаалж байгаагаар ядаж статистикаа мэддэггүй юм бол хэдэн хүн өвдсөн юм бэ? Та тодорхой тоо хэлж чадах уу? Бууруулж чадаж байгаа юм уу, үгүй юу гээд. Би тодорхой асуулт асуугаад байна шүү дээ. Ихэсдэг юм аа гээд яриад байх юм. Наад чинь ард түмэн аягүй их эмзэглэж байна шүү дээ. Энэ чиглэлийн халдварт өвчин ихсээд байхад Эрүүл мэндийн яам ажлаа хийхгүй байна гэж яриад байна шүү дээ. 


С.Төгсдэлгэр: - Д.Оюунхорол гишүүний асуултад хариулъя. Энэ гепатит А-гийн өвчлөл бол өмнөх 5 жилдээ бид харьцуулахад энэ жил онцгой нэмэгдсэн өвчлөл байхгүй байна. Одоогоор таны хэлж байгаагаар 3800 гаруй өвчлөл бүртгэгдсэн байна. Энэ нь өмнөх 5 жилийн өвчлөлтэй харьцуулахад ижил түвшинд, ойролцоо түвшинд явж байгаа. Гепатит А-гийн өвчлөл нэмэгдэж байгааг Эрүүл мэндийн яамны зүгээс бууруулах арга хэмжээ авах хүрээнд энэ гепатит А-гийн вакциныг өнгөрсөн оноос хойш сайн дурын дархлаажуулалтаар нэвтрүүлж байгаа. Энэ жил гэхэд бид 10 мянга гаруй хүүхдэд гепатит А-гийн вакциныг тариад байна. Одоо тендерээр нэмж 20 мянга орчим хүн тун А гепатитийн вакцин нийлүүлж, нэмж сайн дурын дархлаажуулалтаар хүүхдүүдэд тарихаар үйл ажиллагаа явагдаж байна. 


Д.Дэмбэрэл: - Баярлалаа. Н.Ганбямба гишүүн асуултаа тавъя. 


Н.Ганбямба: - Баярлалаа. Энэ гепатит шар, А гепатит, энэ халдвартай өвчтэй эсэргүүцэх, урьдчилсан сэргийлэх ямар арга хэмжээ авч байгаа юм бол гэдэг л асуудал яригдах шиг боллоо л доо. Ер нь тэрнээс гадна бека ялгарч байгаа ийм сүрьеэгийн амьсгалын замаар халдварладаг өвчин ялангуяа хүн ам шигүү Улаанбаатар зэрэг хотуудад амьсгалын замаар ялгардаг, бүр бека ялгарна гэдэг нь бүр халдвар тараадаг. Иймэрхүү арга хэмжээтэй холбоотой юмнуудыг Их Хурлаар оруулах асуудлууд байдаг уу? 


Би тэгвэл өнөөдрийн энэ дархлаажуулалтын тухай хууль дээр бодож байна л даа. Энэ вакцин болгон, нэг л вакцин шинээр орж ирвэл хуульчлаад байх ёстой юу, эсвэл Засгийн газар тогтоолоороо шийдээд явдаг улс орон байдаг юм уу? Гадны жишгийг харж байхад. Өөрөөр хэлэх юм бол дахиад нэг шинэ вакцин гарч ирэхээр дахиад хуульчлах иймэрхүү журмаар манай улс шиг явдаг ийм улсууд байдаг юм уу? Одоо бол өнөөдөр бид гахайн хавдар, дээрээс нь улаанууд гэдэг өвчнүүдийн шинэ вакциныг хөөцөлдөх гэж байгаа юм байна шүү дээ. Тэгээд одоогоор ингээд 10 өвчин ингээд хүүхдэд зориулсан вакцинуудыг 4 вакциныг бид хуульчиллаа. Тэгээд цаашдаа шинэ вакцинуудыг яг ийм хуульчлах замаар явах уу, эсвэл Засгийн газар, Үндэсний аюулгүй байдал дээр зохицуулдаг өөр журмаар зохицуулах ийм боломж байна уу? 


Ер нь яг энэ Улаанбаатар хотын хэмжээнд, энэ их айхтар нягтаршил, өвлийн хүйтний улиралд урьдчилсан сэргийлэх арга хэмжээнүүд нэн шаардлагатай л даа. Саяны тэр гепатитаар зогсохгүй тэр бусад өвчнүүдтэй холбоотой. Харин одоо Их Хурал дээр хөрөнгө шаардсан ийм асуудлуудыг Их Хуралд өргөн барьж болох юм.


Дархлаажуулалтын хувьд урьд нь явж байсан, хуульчилдаг энэ л замаараа өнөөдөр бид нар дахиад энэ улаанууд, гахайн хавдар хоёрын вакциныг хөөцөлдөх гэж байна шүү дээ. Энэнээсээ гадна бас нэлээн өргөжүүлээд, нэн шаардлагатай асуудлуудыг бас энэ хуулийн хүрээнд оруулж ирэх боломжтой гэж бодож байна. Баярлалаа. 


Д.Дэмбэрэл: - Ж.Цолмон сайд. 


С.Төгсдэлгэр: - Н.Ганбямба гишүүний асуултад хариулъя. Энэ сүрьеэгийн өвчлөлийн тухай гэвэл В, С вакциныг бид нар хэрэглэж байгаа. Энэ вакцин нь өөрөө хүн өвчлөхөөс сэргийлдэггүй. Харин хүүхэд сүрьеэгээр өвчлөх юм бол тэр хүүхдэд сүрьеэгийн менингит, тархмал сүрьеэ гэх мэтийн хүндэрсэн хэлбэрүүд үүсэхээс сэргийлдэг ийм вакцин байгаа. Ер нь амьсгалын замаар энэ сүрьеэ мэтийн халдварт өвчин тарахаас сэргийлэхээр маш их олон арга хэмжээнүүдийг хэрэгжүүлж байгаа. Үүн дотор ялангуяа Монгол Улсад шууд хяналттай сүрьеэгийн эмчилгээг нэвтрүүлснээр бид нар сүрьеэгийн өвчлөлийг 2007 оноос анх Монгол Улсын түүхэнд сүрьеэгийн өвчлөл буурч эхэлж байгаа нааштай статистик үзүүлэлтүүд гарч байгаа нь бидний авч хэрэгжүүлж байгаа арга хэмжээний үр дүн гэж бодож байгаа. Ер нь сүрьеэгийн чиглэлээр цаашдаа бид нар энэ олон эмийн дасалтай сүрьеэгийн асуудал маш их тулгамдаж тавигдаж байгаа. Энэ олон эмийн дасалтай сүрьеэгийн эмчилгээний тасгуудыг орон нутагт байгуулах, Халдварт өвчин судлалын үндэсний төв, дүүргүүдэд энэ олон эмийн дасалтай сүрьеэгийн эмчилгээний цэгүүдийг байгуулах тал дээр Эрүүл мэндийн яамнаас тодорхой арга хэмжээнүүдийг авч хэрэгжүүлж байна. 


Энэ 0-оос 15-н насны хүүхдүүдэд хийж байгаа заавал дархлаажуулалтыг заавал ч үгүй хуульчлах шаардлагатай юу гэвэл энийг хуульчлах шаардлагатай гэж үздэг. Яагаад гэвэл 0-оос 15 насны буюу одоо бага насны хүүхдэд хийж байгаа вакцин онцгой хяналттай. Тэрэнд тийм амархан өөрчлөлт оруулах боломжтой байх нь эргээд энэ аюулгүй байдалд нь нөлөөлдөг гэсэн ийм үндэслэлээр бид заавал ч үгүй яг ямар өвчний эсрэг хүүхдүүдэд дархлаажуулалт заавал хийх юм бэ гэдгийг хуульчлах нь зүйтэй гэж үзэж байгаа. 


Тэгээд шинэ вакцинууд нэвтрэхдээ маш нарийн судалгаа шинжилгээтэй нэвтэрдэг. Манай улсын тухайд гэх юм бол бид 1974 оноос улаанбурханы эсрэг, 1986 оноос сүрьеэгийн эсрэг, 1991 оноос В гепатитийн эсрэг. Тэрнээс хойш өнөөг хүртэл одоо энэ улаанууд, гахайн хавдар гэх мэтийн вакциныг нэвтрүүлтэл шинэ вакцин жишээлбэл орж ирээгүй байгаа нь юуг харуулж байгаа юм  бэ гэхээр хүүхдэд тарьж байгаа вакциныг онцгой хяналт доор байлгах ёстой юм гэдэгтэй уялдаж байгаа учраас заавал ч үгүй хуульчлах шаардлагатай гэж Эрүүл мэндийн яамнаас үзэж байгаа. Гэхдээ бид тархуур зүйн заалтаар хийдэг. Сайн дурын дархлаажуулалтаар хийдэг вакциныг хуульчлахгүй байгаа. Зөвхөн хүүхдэд хийж байгаа энэ заавал дархлаажуулах вакцины асуудлыг хуульчлах нь зүйтэй юм гэсэн ийм байр суурьтай байгаа. Засгийн газрын оролцоо юун дээр байдаг вэ гэхээр яг товлолыг нь хэдэн сартайд нь ямар вакцин хийх вэ гэдэг товлолыг Засгийн газраас баталж өгдөг ийм журамтай байгаа юм.


Д.Дэмбэрэл: - Баярлалаа. Л.Гүндалай гишүүн асуултаа тавья. 


Л.Гүндалай: - Дархлаажуулалтын тухай хуульд нэмэлт, өөрчлөлт оруулж байгааг би бас зүйтэй гэж үзэж байна. Тэгэхдээ дархлаажуулалт гэдэг маань өөрөө маш чухал зүйл. Монголд сүүлийн үед энэ гадныхны тусламжтайгаар гадаадын байгууллага нэг ёсондоо Дэлхийн эрүүл мэндийн байгууллага, нөгөө хүүхдийн байгууллагын удирдлага, санхүүжилтийн доор өнөөдөр нэг дүр төрхөө олж байгаа ийм дархлаажуулалт Монголд хийгдэж байгаа юм. 


Тэгэхээр бид энэ дархлаажуулалтынхаа тухай хуульд зөвхөн нэг ийм цөөхөн нэмэлт, өөрчлөлт оруулах биш энийг ер нь шинэчлэн найруулж, онцгой ач холбогдол өгмөөр байгаа юм. Тэгээд шинэчлэн найруулж оруулж ирж, энийг одоо болоогүй юм уу? Энэ танилцуулгыг нь уншихад ерөөсөө л Дэлхийн эрүүл мэндийн байгууллагын сертификаттай ийм үйлдвэрийг худалдаж авна гэсэн заалт л гол заалт нь болсон байна шүү дээ. Тийм учраас энэ бол одоо жаахан хангалт муутай юм хийжээ, яг үнэнийг хэлэхэд. Энийг заавал хууль болгоод байх юмгүйгээр мэргэжлийн яам нь өөрөө хийж болно шүү дээ. Тэр зохион байгуулж байгаа тендер, шаардлага юм нь дээрээ тавьж тусгаад л, бид ийм сертификаттай байгууллагаас авна. Тэгээд л болоо шүү дээ. Нэгэнт л одоо хууль болгож оруулж ирж байгаа бол энийгээ, үнэхээр дархлаажуулалт гэдэг маань Монголын ард түмэнд ийм хэрэгтэй юм, ингэж бид ард иргэддээ энэ халдварт өвчнөөс хамгаалах юм гэсэн ийм тодорхой үзэл баримтлалтай хууль оруулж ирэх байсныг одоо өөрсдөө залхуурсан гэж би үзэж болох уу, мэдлэг мэргэжил дутуу байна гэж үзэж болох уу? Нэг ийм юмыг л. Өөрсдөө яаман дээр зохиож болох юмыг та нар яахаараа ингэж оруулж ирж байдаг юм бэ? Яг үнэнийг хэлэхэд. 


Заавал энийг хууль болгоод, тэгээд энэ дархлаажуулалт гэдэг чухал юм нь дээрээ энийгээ үндсээр нь өөрчилж, яаж ард иргэдээ дархлаажуулах вэ гэдэг энэ бодлогыг тусгаж, шинэчилж оруулж ирэхийн оронд Дэлхийн эрүүл мэндийн байгууллагаас сертификаттай үйлдвэрээс юм авна гэдэг ийм зүйлийг оруулж ирнэ гэдэг бол энэ Монгол Улсын дархлаажуулалтын бодлогод тийм сайн нийцэх зүйл биш гэж би бодож байна. Яам бол ажлаа хийж чадахгүй байгаа юм байна гэж үзэж болох уу, энэ дээр. Өөрсдөө зохион байгуулах юм аа заавал хууль болгоод ингээд л оруулж ирж байна. Энэ бол хачирхалтай, гайхалтай санагдаж байна. 


Тийм учраас би зүгээр сайд нь байхгүй ч гэсэн, ирэхээр нь хэлнэ. Мэргэжлийн хүн, сайд нь биш учраас ийм юм ойлгодоггүй юм уу, хаашаа юм. Тийм ээ. Өөрөө вакцинаа худалдаж авахдаа Дэлхийн эрүүл мэндийн байгууллагаас сертификаттай вакцин авна гэдэг өгүүлбэр орж ирж байна шүү дээ. Энэ танилцуулга нь бүтэн 2 хуудас тийм юмтай. Тэгээд энэ нэг дөрвөн төрлийн заалт байна. Ийм жаахан юмыг оруулж ирээд Их Хурал дээр ингээд цаг болгож хэлэлцүүлж байдаг. Улс оронд дүүрэн хийх ёстой ажил, ажилгүйдэл, ядуурал газар авчихсан байхад хэдэн ажлаа хийж чаддаггүй нөхөд тэнд суучихсан. Ингээд л энэ хүнд суртал гаргаад хэдхэн ганцхан өгүүлбэр, ганцхан утга санаатай юм биччихээд Их Хурлаар, Их Хурлын 76 мангуу гэж бодож байдаг юм уу хаашаа юм. Ийм юм хийлгэж байгаа нь биднийг ч гэсэн доромжилж байна гэж үзэж байна. 


Мэргэжлийн тийм ээ, Германд анагаахын сургуулийг нь төгсөөд ирчихсэн, сайдыг нь хийж байсан эмч хүний хувьд хэлэхэд энэ бол арай хэтэрч байна. Иймэрхүү зүйлээр Их Хурал асуудал хэлэлцэж байгаа энэ тэрийг тэр хариуцсан Байнгын хороо нь анхнаас нь ер нь энийг анхааралдаа авах хэрэгтэй шүү дээ. Ер нь дархлаажуулна гэдэг чинь маш чухал юм шүү дээ. Дархлаажуулалтын хуульд нэгэнт өөрчлөлт оруулах юм бол дорвитойхон юм оруулах хэрэгтэй шүү дээ. 


Ер нь хавдрын 15.0 хувь нь энэ вирусуудаас болж үүсдэг юм шүү дээ. Тэгэхээр бид одоо Монголд элэгний хавдар, бусад хавдрууд яаж байгаа билээ. Ийм л байна шүү дээ. 


Д.Дэмбэрэл: - Ж.Цолмон


С.Төгсдэлгэр: - Дархлаажуулалтын тухай хууль бол Л.Гүндалай гишүүний хэлснээр наана чинь чухал хууль учраас бид хуулийн нэг үг үсэг ч гэсэн маш их ач холбогдолтой байдаг учраас зайлшгүй энэ нэмэлт, өөрчлөлтүүдийг оруулах шаардлагатай гэдэг үүднээс оруулж ирж байгаа. 


Монгол Улсын Дархлаажуулалтын тухай хуулийг Дэлхийн эрүүл мэндийн байгууллагаас энэ дэлхий дээр мөрдөгддөг, улс орнуудад мөрдөгддөг дархлаажуулалтын тухай хуулиудаас маш сайн хууль гэдэг үнэлгээг авсан байгаа. Ер нь анх их чамбай боловсруулсан ийм хууль байгаа. Энэ дээр бид зөвхөн ганц хоёр өвчний эсрэг дархлаажуулалт, вакцины асуудал нэмж асуудал биш. Гепатит В-гийн эсрэг вакциныг тухайлах юм бол хүүхэд төрснөөс 24 цагийн дотор хийдэг ийм зарчмын өөрчлөлтийг оруулж ирж байгаа нь Л.Гүндалай гишүүний сая хэлсэн тэр гепатит В вирусын халдвараас шалтгаалсан элэгний өмөнг бууруулахад алсдаа их чухал ач холбогдолтой юм. Яагаад вэ гэхээр эхээс хүүхдэд энэ гепатит В-гийн халдвар халдах эрсдэлтэй байдаг. Хэрвээ бид вакциныг хүүхэд төрсний дараа 24 цагийн дотор хийж чадах юм бол энэ эрсдэлийг бид үлэмж бууруулж чаддаг учраас энэ жижиг мэт өөрчлөлт нь алсдаа тэр элэгний өмөнг бууруулах, халдвартай эхээс хүүхдэд вирус дамжихаас сэргийлэх ийм асар том ач холбогдолтой бага боловч өөрчлөлт юм. 


Нөгөөтэйгүүр энэ дээр зөвхөн шинэ вакцины асуудал орсонгүй. Мэргэжлийн хяналт энэ вакцины чанарт тавих хяналтыг хэн хэрэгжүүлэх юм бэ гэдэг асуудлыг бид маш тодорхой болгож, нэмэлт өөрчлөлт оруулж ирж байгаа. Яагаад ийм асуудал оруулж ирж байна вэ гэхээр Эм, эмнэлгийн хэрэгслийн тухай хуульд орсон нэмэлт, өөрчлөлтөөр Мэргэжлийн хяналтын байгууллага вакцины чанарын баталгаажилтыг хийдэг үүрэг функцийнх нь заалт нь хасагдсан юм. Ийм учраас 2009 оноос хойш вакцины мэргэжлийн хяналтын зүгээс тавих вакцины хяналт баталгаажилтын асуудал нэлээн маргаантай байгаа учраас энийг хуульчлах зорилгоор ингэж оруулж ирж байгаа. Энэ нь алсдаа мөн маш том ач холбогдолтой бага хэмжээний өөрчлөлт болж байгаа гэж ингэж үзэж байгаа. 


Яагаад заавал ч үгүй Дэлхийн эрүүл мэндийн байгууллагын гэрчилгээтэй вакцин оруулж ирнэ гэдэг асуудлыг хуульчлах гээд байгаа юм бэ гэхээр Үндэсний аюулгүй байдлын зөвлөлөөр 2010 оны 3 сарын 19-нд яг энэ вакцины аюулгүй байдал, чанар, баталгаажилтын асуудлаар хэлэлцсэн юм. Тэгээд энэ хурлаас гарсан шийдвэрт вакцины нийлүүлэлт, хөндлөнгийн хяналтыг тодорхой болгох, вакциныг олон улсад хүлээн зөвшөөрөгдсөн үйлдвэрээс худалдан авах тогтолцоог бүрдүүлэхийг Засгийн газарт үүрэг болгосны дагуу ийм заалтыг нэмж оруулж байгаа юм. 


Д.Дэмбэрэл: - Л.Гүндалай гишүүн тодруулаад асууя. 


Л.Гүндалай: - Баярлалаа. Тэгэхээр энэ дархлаажуулалтын тухай хууль 1993 онд ч билүү дээ н.Нямдаваа сайдыг байх үед гарсан тийм хууль байдаг юм. Тэр бол зөвхөн энэ товлолын вакцинтайгаа холбогдуулж, өөрөөр хэлбэл одоо төрж байгаа хүүхдүүдэд хийх вакцины талаар хийсэн гол утга санаа нь тийм. Тухайн үед ер нь дархлаажуулах гэдэг ойлголт Монголд байгаа ч үгүй, зах зээлд дөнгөж орж байсан гадны байгууллагын тусламжийн дагуу нэг ийм утга агуулгатай хууль хийгдсэн юм. Энэ хууль бол одоо өнгөрчихөөд байгаа. 


Та нар одоо энэ өнгөрөөд бүр үеэ элээсэн, өнөөдөр Монгол чинь ямар шатандаа эдийн засаг нь хөгжөөд явж байна. Ийм үед бид нар дархлаажуулалтынхаа хуулийг үнэхээр одоо энэ орчин үед тохирсон ийм болгож өөрчлөх ёстой гэж би хэлээд байгаа юм. Энд орж байгаа өөрчлөлтийг би ерөөсөө буруу гээгүй. Энд тодорхой хэмжээний энийгээ хуульчилж байгааг нь зөв гэж бодож байна. Гэхдээ энийгээ ингэж хуульчлах биш, бүр сайн юм оруулж ирэх ёстой байсан юм. Тэрийг л хэлээд байгаа юм. Миний асуултад жаахан буруу л хариулаад байна. 


Д.Дэмбэрэл: - За болох байх аа. Тийм ээ. Ж.Батсуурь гишүүн асуултаа тавья. 


Ж.Батсуурь: - Баярлалаа. Тэгэхээр энэ вакциныг НҮБ-ын Хүүхдийн сангийн шугамаар захиалж, бас стандартын шаардлага хангасан, бас үнийн хувьд боломжтой ийм нөхцөл байдлаар авах шаардлагатай байгаа учраас энэ өөрчлөлтийг хийж байна гэж ойлгогдож байна л даа. Тэгэхээр энэ нөгөө Төрийн болон орон нутгийн өмчийн хөрөнгөөр худалдан авах бараа, ажил үйлчилгээний гүйцэтгэгч сонгон шалгаруулах тухай хуульд нэмэлт, өөрчлөлт оруулахгүйгээр зөвхөн энэ вакцинжуулалт, дархлаажуулалтын тухай хуульд энэ өөрчлөлтийг оруулаад энэ асуудлаа шийдэж чадаж байгаа юм уу гэсэн нэг ийм асуулт байна. 


Д.Дэмбэрэл: - Хэн хариулах вэ? Ж.Цолмон уу? За хариул. 


Ж.Цолмон: - Ж.Батсуурь гишүүний асуултад хариулъя. Тэгэхээр энэ НҮБ-ын Хүүхдийн сангаар бид дамжуулж оруулж ирж байгаа товлолын хүүхдийн вакцин маань яг олон улсын тендерийнхээ журам дүрмийн дагуу хийгдэж байгаа учраас манай энэ тендерийн хуультай зохих түвшинд нь нийцэж байгаа гэж ингэж үзэж байгаа. 


Д.Дэмбэрэл: - Болж байна уу? Баярлалаа. Г.Баярсайхан гишүүн асуултаа тавья. 


Г.Баярсайхан: - Баярлалаа. Би энэ хуулийн төслийг дэмжиж байгаа юм. Ер нь Монгол Улсыг мөхөөж болох ганц аюул бол энэ халдварт өвчин. Тэгэхээр энэ халдварт өвчнийг дэлхий нийтээр яаж тарьж байна вэ гэхээр ерөөсөө энэ ганцхан арга зам байдаг юм байна. Вакцинжуулалт. Дэлхийд олон улс, Дэлхийн эрүүл мэндийн байгууллагатай хамтраад энэ вакцинжуулалтын төслийн хэрэгжүүлдэг. Хэрэгжүүлдэггүй улсууд ч байна. Хэрэгжүүлдэггүй улсуудыг дэлхий нийтэд бол ард түмнийхээ эсрэг геноцид үйлдэж байна гэж хэлж байгаа. 


Тэгэхээр энэ хуулийн төслийг Эрүүл мэндийн яам нэг журмын хэмжээнд өөрсдөө хийгээд явах биш энэ Монгол Улсын Их Хурлын хэмжээнд онцгой анхаарч энэ ард иргэдийг эрүүлжүүлэх хамгийн үндсэн суурь алхам бол энэ вакцинжуулалт гэдгийг бид онцгой анхаарах хэрэгтэй. Тэгээд ер нь үеийн үед дархлаажуулалтын хууль Их Хуралд, Монгол Улсад байх нь гарцаагүй асуудал гэж би хувьдаа бодож байгаа юм. 


Тэгээд энэ хууль дээр бас миний санал байна л даа. Энэ дархлаажуулалтын үндсэн хууль дээр бол, эхнийх нь хууль дээр бол заавал дархлаажуулалт гэж байгаа юм. Гэтэл одоо энэ заавал дархлаажуулалт гэж заасан байгаа мөртлөө зарим эцэг эхчүүд хариуцлагагүй хандаж энэ хүүхдээ вакцинжуулалтад хамруулдаггүй. Ямар үр дүн гардаг вэ гэхээр маш их өвчний хүндрэлүүд гардаг, тахир дутуу болдог, амь насаа алддаг. Тэгэхээр эцэг эхчүүдэд нь хүлээлгэх хариуцлагыг, эцэг эхийн эрх эдлэх хариуцлагаас нь хүртэл татгалзуулах ийм хариуцлагыг хүлээлгэж байх. Яах вэ хүний эрхийн асуудал яригдах байх. Гэхдээ ийм зүйл тусгах нь зүйтэй болов уу? Яагаад гэвэл цаана нь заавал дархлаажуулалт гээд заачихсан байгаа шүү дээ. 


Нөгөөтэйгүүр одоо дэлхийд сая H1N1 вирус, шувууны ханиад гэж их ярьсан. Тэгвэл одоо дараагийнх нь H7N7 эхний ханиадны сураг дуулдаж эхэлж байна. Тэгэхээр өнгөрсөн ханиад дээр одоо бас жаахан барьц алдсан тал байгаа. Тэгэхээр одоо тухайн үед нь даруй вакцинжуулах асуудал, вакцин худалдаж авах асуудал, энэ хүнд суртлын асуудлыг яаж хэрхэн давах вэ гэдэг асуудал байна. Энэ эпидем, пандемийн үед вакцинжуулах асуудлыг энэ дархлаажуулалтынхаа хуульд оруулж болох уу? Тийм зүйл байвал яасан юм бэ гэсэн асуулт байна. Баярлалаа. 


Д.Дэмбэрэл: - Ж.Цолмон сайд хариулах уу? Хэн хариулах гэж байна. 


Ж.Цолмон: - Г.Баярсайхан гишүүний саналыг маш зөв зүйтэй санал байна гэж хүлээж авч байна. Энэ шинээр гарч ирж магадгүй байгаа ханиад томууны талаар бид тодорхой мэдээлэлтэй байгаа. Мөн улирлын томуугийн вакциныг бид 112 сая төгрөгийн вакциныг нэмэлтээр захиалаад, ингээд сайн дурын вакциныг эхлүүлээд байж байгаа. 


Д.Дэмбэрэл: - Баярлалаа. Их товч л яваад байна. Гишүүд асуулт асууж хариулт авлаа. Одоо Байнгын хорооны санал дүгнэлтийг сонсъё. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлт гарсан байна. Санал, дүгнэлтийг УИХ-ын гишүүн Х.Бадамсүрэн танилцуулна. Х.Бадамсүрэн гишүүнийг индэрт урьж байна. 

Х.Бадамсүрэн: - Улсын Их Хурлын дарга, эрхэм гишүүд ээ,

Монгол Улсын Засгийн газраас Дархлаажуулалтын тухай хуульд нэмэлт, өөрчлөлт оруулах тухай хуулийн төслийг санаачлан боловсруулж, 2010 оны 07 дугаар сарын 08-ны өдөр Улсын Их Хуралд өргөн мэдүүлсэн билээ.

Дархлаажуулалтын хамралтын хувь хэмжээг нэмэгдүүлэх, шинэ болон хавсарсан вакцинуудыг дархлаажуулалтад нэвтрүүлэх зайлшгүй шаардлагыг харгалзан Засгийн газраас энэхүү хуулийн төслийг боловсруулжээ. 

Төслийн хэлэлцэх эсэх асуудлыг Нийгмийн бодлого, боловсрол, соёл, шинжлэх ухааны байнгын хороо 2010 оны 10 дугаар сарын 26-ны өдрийн хуралдаанаараа хэлэлцлээ.

Дээрх төслийг Улсын Их Хурлын чуулганы нэгдсэн хуралдаанаар хэлэлцүүлэхийг Байнгын хорооны хуралдаанд оролцсон  гишүүд санал нэгтэйгээр дэмжлээ.

Улсын Их Хурлын эрхэм гишүүд ээ,

Дархлаажуулалтын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.


Д.Дэмбэрэл:- Х.Бадамсүрэн гишүүнд баярлалаа. Байнгын хорооны илтгэлээс асуух асуулттай гишүүн байна уу? Л.Гүндалай гишүүн асуултаа тавья. 


Л.Гүндалай: - Тэгэхээр би энэ Байнгын хороо бол мэргэжлийн Байнгын хороо байх ёстой. Энэхүү дархлаажуулалт гэсэн бас нэг ийм жижиг боловч чухал асуудал дээр бид нар онцгой анхаарах ёстой байгаа юм. Жишээлэх юм бол бид саяхан 2, 3 жилийн өмнө шинэ вакцин гарсан шүү дээ. АНУ, одоо Европын нийгэмлэгийн улсуудад 14-өөс доош насны бүх охидууддаа хийдэг болчихлоо. HPV [The human papillomavirus (HPV) vaccine] вакцин гээд. Энэ нь нөгөө умай хүзүүний хавдрын эсрэг хийж байгаа гол вакцин. Энэ чинь манай хуульд тусгагдаж орж ирэх хэрэгтэй шүү дээ. Дархлаажуулалтынхаа хуульд. Төрсөн хүүхдүүдээс гадна энэ том болчихсон байгаа хүүхдүүддээ энэ вакциныг хийх юм. Ийм шинэ шинэ юмнуудыг оруулж ирэх хэрэгтэй байна шүү дээ. Иймэрхүү зүйлүүд одоо яагаад энэ манай Байнгын хороогоор орж яригддаггүй юм бэ? 


Саяхан тэр Д.Оюунхорол гишүүн асуулаа шүү дээ. А вирусын халдвар 4 мянга хүрчихлээ, хүүхдүүдэд гээд. Тэгвэл яагаад энэ дөнгөж төрж байгаа хүүхдүүддээ хийгээд эхэллээ, жил болж байна гэж байна шүү дээ. Энэ 3, 4 настай, тэрнээс хойш одоо 5, 6 настай сургуулийн өмнөх юм уу, сургуульд анх орж байгаа хүүхдүүдэд энэ вакциныг яагаад хийж болдоггүй юм бэ? Монгол чинь ямар одоо Хятад, Энэтхэг шиг хэдэн зуун сая хүүхэдтэй биш шүү дээ. Хэдхэн сургуулийн өмнөх насны ч юм уу хүүхдүүдэд энэ вакцинуудыг аваад хийчихэд улсад маань мөнгө төгрөг дутаагүй шүү дээ. Энд бол зүгээр л сэтгэл, судалгаа, мэдлэг, чадвар дутаж байгаа байхгүй юу. Энийг мэргэжлийн яам нь оруулж ирээд, мэргэжлийн Байнгын хороо нь хийгээд, энэ хуульд тусгаад явах ёстой шүү дээ бид нар. Зүгээр яам нэг юм хийгээд тавьчихдаг. Яам нь нэг иймэрхүү жижигхэн жижигхэн юм оруулж ирчихээд ингээд баймааргүй байна. 


Монгол Улс одоо урагшаа явмаар байна. Гэтэл ингээд зүгээр яг харж байхад юм хийхгүй байгаа нь мэдэгдэж байгаа байхгүй юу. Мэргэжлийн биш. Идэвхи муутай, мэдлэг боловсрол муутай нөхдүүд манай энэ төр засгаар шигэчихсэн байгаа байхгүй юу. Битүү. Тэгээд л хийж байгаа юм нь ерөөсөө юу яадаг юм Оюутолгой, Тавантолгойгоо яаж хувааж, хэдэн төгрөг яаж гадны нөхөдтэй нийлж идэх вэ гэж боддог. Монголын нийгмийн баялгийг бүгдийг нь олигархууд цөлмөөд авчихсан. Ийм байдалтай сууж байгаа шүү дээ. Яг энд ардын хүүхдүүд тэр “А” вируст чинь бүгдээрээ халдвар авч байгаа шүү дээ. Цэцэрлэг, сургууль, бага ангиудаар дүүрэн байгаа шүү дээ. Бидэнд мэдэгдэж байгаа нь 4 мянга байгаа болохоос цаагуураа мэдэгдэхгүй шарлаад өнгөрч байгаа нь хичнээн байгаа юм. Өнөөдөр эмэгтэйчүүдийн тэр умай хүзүүний халдвар, тэрний вирус, тэрнээс дамжсан хавдар Монголоор дүүрэн байгаа шүү дээ. Тэрийг яагаад зогсоох талаар бодлого оруулж ирдэггүй юм бэ? Бусад улс оронд бэлээхэн хийчихсэн байна шүү дээ. Хэдхэн цөөн тооны хүүхдүүд, тэр охидууд, энэ хүмүүсээ, энэ хэдэн вакциныг худалдаад аваад авчраад, дэлхийд байдаг бүх л хамгаалж болдог вакцинуудаар бид ард түмнээ ер нь вакцинжуулж яагаад болдоггүй юм. 


Жил болгон ханиад Монголд зөндөө их тархаж, маш олон хүн ханиадаар өвчилж байна. Монголчууд бараг толгой дараалан ханиад хүрч байна. Гэтэл тэр ханиадны Influenza virus гэдэг вирусын чинь эсрэг вакцин гараад хэдэн жил болж байна шүү дээ. Тэр чинь тийм үнэтэй вакцин биш шүү дээ. Тэрийг авчраад Монголын 2 сая 700 мянган хүндээ толгой дараалан хийж яагаад болдоггүй юм бэ? Тэгвэл бид нар ингэж ханиад хүрч зовохгүй шүү дээ. Ханиад хүрнэ гэдэг чинь зөвхөн ханиад хүрээд өнгөрөх биш. Энэ чинь хүнд өвчтэй, ужиг өвчтэй, хөгшин, аль эсвэл хүүхэд, янз бүрийн хүмүүс энийг туссанаас болж нөгөө өвчин нь хүндэрч нөгөө ертөнцөд их зорьж байгаа шүү дээ. Ийм бодлого байж болохгүй, Монголд. Ахиад нэг минутаа авъя. 


Д.Дэмбэрэл: - Эхлээд хариулаг. Х.Бадамсүрэн гишүүн хариулна. Илтгэгч Байнгын хорооны даргыг орлож байгаа. 


Х.Бадамсүрэн: - Энэ дархлаажуулалтын хуулийн ач холбогдол, энэ асуудлын ач холбогдлыг манай Байнгын хорооны гишүүд онцгой ойлгож ярилцсан. Тэгэхдээ хууль санаачлагчаас, Засгийн газраас танилцуулж байгаа асуудлыг бид зарчмын талаас нь авч ярьсан. Энд нэгдүгээрт дархлаажуулалттай холбоотой байж болзошгүй эрсдэлийг багасгахад чиглэгдсэн нэмэлт, өөрчлөлт юм байна гэж ойлгож байгаа. Энд нэгдүгээрт вакцины баталгаатай байдал, вакцинжуулалтад хяналт тавих асуудлыг сайжруулах ёстой юм байна гэж. 


Хоёрдугаарт нь, эрсдэлийг цаг хугацааны талаас нь бодож хумих энэ асуудал талаас нь бодсон. Тэгээд энд бол тэр сая төрсөн нярай хүүхдэд вакцинжуулах асуудлыг 24-өөс 48 цаг байсныг нь 24 цаг болгосныг нь дэмжсэн юм. 


Мөн дараа нь энэ аль болохоор хүндээ хүндрэл бага байхаар. Тэгээд мөн эдийн засгийн талаас нь энэ дархлаажуулалтын асуудалд хандах гэсэн асуудал ийм л гол зарчмын асуудал яригдсан. Илүү вакцинжуулалт, дархлаажуулалтын асуудалд мэргэжлийн талаас нь хандах ёстой гэдэг талын асуудал ярьсан. Яг өөрийн чинь хэлсэн энэ нэмэлт, өөрчлөлтөөр биш шинэчилсэн найруулгын байдлаар одоо хэлэлцэх нь зүйтэй гэсэн асуудал Байнгын хороон дээр яригдаагүй. 


Д.Дэмбэрэл: - Л.Гүндалай гишүүн тодруулъя. 


Л.Гүндалай: - Нэг минутаа нэмж авахгүй бол, энэ арай хэтэрч байна. Энэ төр засагт ерөөсөө хаа сайгүй хариуцлагагүй байдал, мэдлэг мэргэжил дутсан, сэтгэл дутсан ийм юм газар авсан байна. Манай Байнгын хороо энэ дээр онцгой анхаарал хандуулах ёстой шүү дээ. Дархлаажуулалтын тухай хуулийг өнөөдөр шинэчилж найруулаад. Энэ товлолын дархлаажуулалтын тухай хуулиа, энэ хүүхдэд, энэ бага насны төрж байгаа хүүхдэд зориулсан энэ хуулиа нэг тусад нь, ард түмнээ дархлаажуулах энэ хуулиа нэг тусад гаргаад, тийм биз. Яаж ард түмнээ бид дархлаажуулж, энэ олон өвчин, вирусээс энэ дархлаажуулж болох бүх л юмыг бид ард түмэндээ хүргэх вэ гэдэг энэ бодлогыг бид Байнгын хорооныхон хийх ёстой. Ажлын хэсэг гаргаж энэ дээр онцгой анхаарал өгөх ёстой. Гэтэл тэгэхийн оронд зүгээр л нэг яамнаас оруулж ирсэн, ямар ч хариуцлагагүй юмыг ярьж хэлэлцээд ингээд цаг алдаад сууж байдаг. Хариуцлага тооцмоор байна. Тэр сайд нь ч хаана байгаа юм. Байнгын хорооны дарга нь ч хаана байгаа юм. Ажил хийж байгаа хүн байгаа юм уу энэ Монголд чинь. 


Д.Дэмбэрэл: - Гишүүн асуулт асуулаа. Байнгын хорооны илтгэлээс. Гишүүд асуултаа асуулаа. Үг хэлэх гишүүн байна уу? Үг хэлэх үү үгүй юу? Х.Бадамсүрэн


Х.Бадамсүрэн: - Уучлаарай. Байнгын хорооны гишүүд бол дэгийнхээ дагуу асуудалд хандсан байх гэж би бодож байна. Зүгээр таны асуусан асуултын хувьд миний хариулаад байх асуулт биш байх шиг байна. Сайдыг л нэхээд байх шиг байна шүү дээ. 


Д.Дэмбэрэл: - Г.Баярсайхан гишүүн үгээ хэлье. 


Г.Баярсайхан: - Би түрүүн хэлсэн. Энэ хуулийн төслийг дэмжиж байгаа. Ер нь бол эрүүл мэндээр шоудана гэдэг асуудал бол байж болохгүй. 2 сая 700 мянган хүнийг ташраар нь бүгдийг нь вакцинжуулна гэвэл одоо бас эрүүл мэндийн шинжлэх ухааны үндэслэлтэй ярих хэрэгтэй. Хүний нас, хүний эрүүл мэндийн байдал, эр эм, хүйсээс шалтгаалаад тэр болгон бүгдийг нь дархлаажуулна гэвэл энэ бол одоо их бүдүүлэх асуудал. 


Дархлаажуулалтын асуудлыг ярих юм бол энэ чинь тусгай бүр нарийн шинжлэх ухаан байгаа. Энэ дархлаажуулалтын асуудал дээр хамгийн гол цаашдаа анхаарах зүйл бол энэ вакцинжуулалтын санхүүжилтийн асуудлыг онцгой анхаарах хэрэгтэй. Түүнээс биш одоо бага насны хүүхдээс авахуулаад настай хүн хүртэл бүгдийг нь вакцинжуулна, одоо ямар төрлийн вакцин ямар хүндээ яаж үйлчлэх вэ, үр дүн ямар байх вэ гэдэг бол энэ онцгой өөр патологийн асуудал байдаг юм. 


Д.Дэмбэрэл: - Баярлалаа. Л.Гүндалай гишүүн үгээ хэлье. 


Л.Гүндалай: - Уг нь Германд сургуулийг нь төгсөөд ирсэн юм. Халле [University of Halle-Wittenberg]-гийн их сургуулиас очоод хэдэн онд Л.Гүндалай гэдэг хүн төгссөн бэ гээд асуувал мэдэх байх. Өнөөдөр Германд эрүүл мэндийн шинжлэх ухаан ямар хөгжсөн газар билээ. Тийм ээ. Тэр газар сургуулийг нь уг нь онц дипломтой төгсөөд ирсэн миний диплом бий. 


Өнөөдөр Монголын эрүүл мэндийн салбарт бас үг хэлчих, саналаа хэлчих, бодлоготой юм хэлчих, хүн хүлээн зөвшөөрөгдөх хэмжээний юм хэлчих хэмжээний хүн уг нь би юм байгаа юм өөрийгөө биеэ тоож явдаг юм аа. Тийм учраас өнөөдөр нэг их тийм энд тэнд сургууль төгссөн төгсөөгүй нь мэдэгдэхгүй хуурамч диплом, янз бүрийн юм өвөртөлсөн элдэв хүмүүсээр янз бүрийн тэнэг тэнэг юм яриулаад байх хүн ч би биш. Ер нь тэгэхдээ би асуудалд шүүмжлэлтэй хандаж байна. Миний хэлсэн юманд үнэн юм байгаа. Харамсалтай нь илжигний чихэнд ус ч хийхэд сэгсэрнэ, алт ч хийхэд сэгсэрнэ гэдэг шиг өнөөдрийн төр засаг, УИХ, Засгийн газар, тэр яам, Тамгын газрууд нь хэтэрхий байгаа шүү. Ард түмнийхээ амьдралыг хараад үзээрэй. 


Өнөөдөр хэн нь ч энэ Улаанбаатарын утааны тухай санаа зовж байгаа юм байхгүй, хэн нь ч өнөөдөр төрж байгаа хүүхдүүд яаж байна, ингэж байна. Ардын хүүхдүүд тэр өвчин зовлонгоор нь өвдөж байна уу, мэдэхгүй байгаа шүү. 


Ханиадны вакцин гэдэг юмыг би сая ярилаа. 2 сая хүн тунг худалдаж авахад зүгээр 2 доллар. Хамгийн дээд үнэ нь. 4-хөн сая доллароор бид бүх хүн амаа жил болгон ханиаднаас хамгаалж чадна шүү. Тэр ханиад тусаад үхэж байгаа, үрэгдэж байгаа, өвчин нь хүндэрч байгаа, тэрнээс болж гарч байгаа тэр хувь хүний, тэр нийгмийн эдийн засгийн хохирол маш их байгаа шүү. Бид юу ч мэдэхгүй тэнэг байгаа шүү. 21 дүгээр зуунд амьдарч байгаа шүү бид нар. Ардчилсан Монгол Улсад амьдарч ажиллаж байгаа, ард түмнийг төлөөлөөд сууж байгаа хүмүүс шүү бид нар. Хариуцлагатай байх хэрэгтэй шүү. Хэн нэгэндээ долигнох юм энд байхгүй. Энд хэн нэг хүн шоудах юм байхгүй. Гараад харцгаа амьдралаа. Ер нь яах гээд байгаа юм. Ямар янзын нөхдүүд вэ. Тийм ээ. Ер нь та нар Монголын ард түмнийг төлөөлж энд хүрч ирчихээд биеийн амрыг харж суугаад, хэн нэгэн хүний шүүмжлэлийг хүлээж авч чадахгүй, зөв зүйтэй хэлсэн хүнийгээ доош нь хийх гэдэг. Тэр байтугай шоронд хийх гэдэг. Тэр байтугай алах гэдэг. Ийм хүмүүс энд сууж байгаа шүү. Энэ улс төрчдийн энэ хөлөөсөө босгож шорооноос болж Монголын ард түмэн бахардаж туйлдаж байгаа шүү. Ард түмнийхээ амьдралыг та нар хараарай. Та нарын өрөөндөө ороод юу ярьдгийг бүгдийг нь мэднэ шүү. Хаанаас юу шаах вэ, хэнийг юу яах вэ. Ийм л юм аа ярьж байгаа шүү. Өнөөдөр ард түмний хүүхдүүдийг вакцинжуулах талаар санал хэлэхэд юу бодож сууж байгаа юм та нар. 


Сайд нь хаана байгаа юм, Байнгын хорооны дарга нь хаана байгаа юм. Хийж байгаа хөтөлбөр, мөрийн хөтөлбөр, гаргаж байгаа юм нь хаана байгаа юм. Хөрөнгө мөнгийг нь хаанаас гаргаж байгаа юм. Төсөв ярьж байхад нэг юм оруулсан уу, та нар. Оруулаагүй юу. Хэнд хариуцлага тооцож байгаа юм. Тийм үү. Шүлхий гэдэг өвчин гараад манай 2 аймгийн бүхэл бүтэн хэдэн зуун, хэдэн сая малыг өнөөдөр өвчлүүлчихээд, тэнд эдийн засгийн ямар их хохирол учруулаад байж байна. Тэрний чинь эсрэг вакцин хэрэглэдэг юм. Тэр вакциныг та нар оруулж ирээгүй шүү. Тэр Сангийн сайд хаана байна. Тэр мөнгө төгрөгийг нь оруулахад яадаг юм. Тэр мал аж ахуй хариуцсан сайд юу хийж яваа юм. Байгаа юм уу, байхгүй юм уу? Эрүүл мэндийн сайд хаана явж байгаа юм. Юу ч хийдэггүй, юу мэддэггүй, мэргэжлийн бус нөхдүүд тэнд шингэчихсэн байгаа шүү. Ер нь ёстой ярьж хэлэх юм маш их байгаа. 


Хамтарсан Засгийн газар гэж өвөр хөнжилдөө орчихоод үнсэлцээд хэвтэж байгаа. Юу ч хийхгүй, хариуцлага байхгүй учраас, хариуцлага байхгүй учраас, хяналт байхгүй учраас, сөрөг хүчин байхгүй учраас өнөөдөр ингэж даварч, ийм хууль оруулж ирж ярьчихаад ингээд инээлдээд сууж байгаа шүү. Яг үнэнийг хэлэх юм бол энэ төрд чинь дархлаажуулалт, вакцин хэрэгтэй болсон байгаа юм шүү. Та нарыг ч гэсэн бүгдийг нь тарих хэрэгтэй болсон. Монголын төрийн дархлаа суларсан шүү. Монгол хүний бүх эрүүл мэндэд хортой бүхнийг энэ төр өөрөө хийж байгаа шүү. 

Д.Дэмбэрэл: - Гишүүд үгээ хэлчихлээ. Өөрөө түрүүн үгээ хэлсэн шүү дээ. Үг хэлэхэд минут нэмнэ гэдэггүй шүү дээ. Г.Баярсайхан гишүүн. 


Г.Баярсайхан: - Энэ дархлаажуулалттай уялдаа холбогдуулаад би саналаа хэлмээр байна л даа. Энэ дархлаажуулалтыг бизнес болгодог бас нэг ийм буруу зуршил байгаа юм. Манай Их Хурлын гишүүд дотор зарим нь бизнес, энэ хууль орж ирснээр хаагдаж байгаатай холбогдуулж энд амь тавьж байна л даа. Тэгэхээр ийм асуудлыг ерөөсөө хүний амь настай холбоотой асуудал, энэ вакцинжуулалтыг ерөөсөө хувийн ганц хоёр нэр нь үл мэдэгдэх ашиг хонжоо хайсан компаниудаар ерөөсөө хийлгэж болохгүй. Цаана тэгээд ерөөсөө бас эрүүл мэндийн шинжлэх ухааныг хагас дутуу мэддэг сайд, албан тушаал хашиж байсан ийм улсуудаар, ялангуяа вакцины бизнесийг явуулна гэвэл энэ бол төрийн мөнгө рүү хулгай хийж байгаатай ижил. Ер нь хулгайч нар л вакцины бизнесийг явуулаад байгаа гэдгийг онцгой анхаарах хэрэгтэй шүү. 


Д.Дэмбэрэл: - Гишүүд үгээ хэллээ. Хэлэлцэх эсэх асуудлаар санал хураалт явуулъя. Байнгын хорооны саналаар Дархлаажуулалтын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналаар санал хураалт явуулъя. 


65 гишүүн санал хураалтад оролцож, 49 гишүүн зөвшөөрч, 75.4 хувийн саналаар хэлэлцэх нь зүйтэй гэж гишүүд үзэж байна. 


Хэлэлцэх нь зүйтэй гэж үзсэн учраас анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлье. 

Гурав. Хот, суурины ус хангамж, ариутгах татуургын ашиглалтын тухай

хуулийн шинэчилсэн найруулгын төсөл, Хот, суурины ус хангамж, 

ариутгах татуургын ашиглалтын тухай хуулийг хүчингүйд тооцох 

тухай хуулийн төсөл (анхны хэлэлцүүлэг)

Дараачийн асуудалдаа оръё. Хот суурины усан хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот суурины усан хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслүүдийн анхны хэлэлцүүлгийг явуулъя. Байнгын хорооны санал, дүгнэлтийг сонсъё. Эдийн засгийн байнгын хорооны санал, дүгнэлтийг УИХ-ын гишүүн Д.Зоригт танилцуулна. Д.Зоригт гишүүнийг индэрт урьж байна. 


Д.Зоригт: - Улсын Их Хурлын дарга, эрхэм гишүүд ээ.

 

           Хот суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслүүдийн хэлэлцэх эсэх тухай асуудлыг Улсын Их Хурлын 2010 оны 10 дугаар сарын 21-ний өдрийн нэгдсэн хуралдаанаар хэлэлцэн шийдвэрлээд,  анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлснийг тус Байнгын хороо 2010 оны 11 дүгээр сарын 02-ны өдрийн хуралдаанаар хэлэлцээд дараах санал, дүгнэлтийг Улсын Их Хурлын нэгдсэн хуралдаанд танилцуулахаар шийдвэрлэлээ.

 


Уг хуулийн төслүүдийг Монгол Улсын Их Хурлын чуулганы хуралдааны дэгийн тухай хуулийн 22 дугаар зүйлийн 22.5 дахь заалтыг үндэслэн дахин боловсруулахаар хууль санаачлагчид буцаах нь зүйтэй гэж Байнгын хорооны хуралдаанд оролцсон гишүүдийн олонхи үзсэн болно.

 


Улсын Их Хурлын эрхэм гишүүд ээ,

 


Хот суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслүүдийг хууль санаачлагчид нь буцаах тухай асуудлаар  Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбэрэл: - Д.Зоригт гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? 


Ц.Батбаяр гишүүн асуултаа тавья. 


Ц.Батбаяр: - Тэгэхээр энэ төлөвлөсөн усан хангамжийн асуудал одоо үндсэндээ маш хурцаар тавигдаж байгаа л даа. Энэний хэрэглээний зарцуулалт, мөн энийг татан зайлуулах ажлуудыг энэ хүрээнд энэ хууль гаргаснаар ямар тодорхой үр дүн гарна гэж ингэж оруулж ирсэн юм бэ? Ямар үр дүн гарах юм, энэ хуулийг баталснаар? 


Д.Дэмбэрэл: - Д.Зоригт гишүүн. 


Д.Зоригт: - Засгийн газраас өргөн мэдүүлсэн хуулийн төсөлд энэ хууль батлагдсанаар гарах үр дүн, түүнийг хэрэгжүүлэх талаар шийдвэрлэх, хэрэгжүүлэх арга хэмжээний тухай төсөлд тодорхой бичиж гишүүдэд тараасан байгаа. Үүнд бичсэнээр энэ төрийн байгууллагуудын эрх үүргийн зааг тодорхой болно. Ажлын уялдаа холбоо сайжирна. Энэ харилцаанд оролцогчдын эрх ашгийн тэнцвэртэй хамгаалах ийм боломж бүрдэнэ. Одоо гарч байгаа олон төрлийн зөрчлүүдийг энэ хуулийн хүрээнд шийдвэрлэх ийм боломж олгоно гэж ингэж танилцуулж байсан. Одоо ажлын хэсгийн хуралдаан, Байнгын хорооны хуралдаан дээр. 


Д.Дэмбэрэл: - Н.Ганбямба гишүүн асуултаа тавья. 


Н.Ганбямба: - Тэгэхээр усан хангамж, ариутгах татуургын ашиглалтын, ашиглаж байгаа энэ салбар маань их эмзэг салбар шүү дээ. Би Байнгын хорооноос асууж байна л даа. Энэ салбарын чинь үнэ энэ зүй ёсны монопольд орох уу? Байнгын хороо юу гэж үзсэн юм. Одоо зүй ёсны монополийн нэг бол энэ төвийн эрчим хүчний систем бол үндсэндээ Монголд байгаа хамгийн албан ёсны, зүй ёсны монопольд ордог. 


Тэгэхээр энд зохицуулах зөвлөлийн юм орж ирж байгаа шүү дээ. Зохицуулах зөвлөл үнэ тогтооно. Дээрээс нь лиценз зөвшөөрөл өгнө. Одоо ийм хуулийг бид батлах гэж байгаа биз дээ. Тэгэхээр Байнгын хороо ямар үндэслэлээр энийг буцаах болов. Хамгийн гол нь энэ усан хангамж, ариутгах татуургатай холбоотой энэ салбар чинь нэлээн хүндэрсэн салбар байгаа. Энд хууль эрх зүйн орчинг нь боловсронгуй болгох тийм шаардлага байна уу, үгүй юу? Та нар юу гэж үзсэн юм. Ямар үндэслэлээр энийг буцаах хэмжээнд хүртлээ энэ хуульд тэгж хандсан юм. 


Хоёрдугаарт, ер нь яг ний нуугүй хэлэхэд энэ дээр зах зээлийн зарчмаар нь явах юм бол өрсөлдөөн байхгүй. Төвийн эрчим хүчний системтэй өрсөлдөгч байхгүй учраас зүй ёсны монополь явдаг шүү дээ. Тийм учраас манай Монголоос их сонин хууль гардаг шүү. М.Энхсайханы Засгийн газрын үед дэлхийд бүр онигоонд орохоор юм гарсан шүү дээ. Суурь үнийг чөлөөлнө гэж. Юу гэсэн үг юм өрсөлдөгчгүй юмыг чөлөөлнө гэж ганцхан Монголд гарсан үйл явдал шүү дээ энэ бол. Гиннессийн номонд бичигдээ биз дээ бараг. Суурь үнэ бол зохицуулдаг болохоос чөлөөлнө гэдэг ойлголт байдаггүй юм. Гэтэл одоо наад усан хангамж, ариутгах татуурга чинь ямар үнэ вэ гэдэг энэ категорийг нь би танай мэргэжлийн Байнгын хорооноос асуух гээд байгаа юм. Тэгж байж та нар шийдвэрээ гаргах ёстой болох байх. 


Хоёрдугаарт нь, яг нарийндаа өнөөдөр эрчим хүчний үнэ дээр хөнгөлөлт гээд ингээд явж л байна. Гэтэл яг нарийндаа тэр эрчим хүчний үнийг төлж байгаа улсуудын мөнгө төсөвт орж ирээд…/минут дуусав/


Орон сууцтай хорооллынхон чинь яг ний нуугүй хэлэхэд, орон сууцны хорооллынхон чинь энэ дулаан дээр нэлээн хөнгөлөлтүүд эдэлж ирсэн юм. Гэтэл гэр хороололд байгаа нөгөө ядуу иргэд маань цахилгааны мөнгөөр өгсөн мөнгө нь эргээд энэ орон сууцны хорооллынхныг тэтгэж ирсэн байхгүй. Яг ний нуугүй хэлэхэд энэ чинь айхтар том логик байгаа шүү. Гэтэл бид нар энэ орон сууцтай холбоотой асуудал дээр түрүүн барилгын, орон сууцны хууль бид ярьсан шүү дээ. Тийм учраас тийм мэргэжлийн Байнгын хороог ер нь нэлээн сайн судалгаа шинжилгээ хийх юм болов уу гэж найдаад байгаа шүү. Тийм ч учраас энийг ямар үндэслэлээр буцааж байна гэж сонирхоод байгаа юм. Танай одоогийн яригдсан аргументууд бол аргумент биш, үндэслэл биш. Өөр тийм нарийн юм аа гаргаж ирсэн юм уу? Яг зүй ёсны монополь гэсэн категорид орсон юм уу, тэр ангилалд орох юм уу, орохгүй юм уу гэдгээ хэлээч. Тэгж байж наад хуулиа хэлэлцүүлнэ шүү дээ. Зүй ёсны монопольд хэрвээ орж байгаа бол энэ чинь хуулиар зохицуулдаг зүйл. Зохицуулалтаар явдаг зүйл. Тийм тийм юмаа хэлэхгүйгээр зүгээр ер нь ямар нэгэн шалтгаанаар, өөр нэг зорилгоор түрүүчийн хэлдэг шиг нөгөө бизнес эрх ашгаар янз янзын юманд хандаж болохгүй л дээ. 


Тийм учраас би одоо бүр Байнгын хорооны энэ буцаах дүгнэлтийг бүр нэг бүрчлэн сонирхож байна. Аргумент болгон оо, үндэслэл болгон оо тайлбарлаж хэлэхгүй юу гэж. Нэгэнт Байнгын хороог хариуцаж оруулж ирж байгаа дүгнэлттэй холбогдуулаад. Тэгэхгүйгээр би энэ дээр санал өгөхөд хэцүү байна. Наад буцаах саналыг чинь дэмжихэд хэцүү байна. Энэ бол яах аргагүй хууль эрх зүйн орчинг нь боловсронгуй болгох шаардлагатай салбар болчихоод байгаа шүү дээ. Маш хүнд салбар. Энийг нь олигтойхон болгоод, боловсронгуй болгоод өгөх юм бол бас энэ салбар чинь жаахан хөл дээрээ босог л дээ. Тийм талын дэм Их Хурал талаас, хууль тогтоох байгууллагаас яаж өгвөл дээр вэ? Энэ талаар та нөхөд хэлээч ээ. 


Д.Дэмбэрэл: - Д.Зоригт гишүүн. Чуулганы хуралдаанд Зам тээвэр, барилга, хот байгуулалтын яамны Барилга, орон сууц, нийтийн аж ахуйн бодлогын газрын дарга Б.Баасан, мөн яамны Барилга орон сууц, нийтийн аж ахуйн бодлогын газрын мэргэжилтэн Б.Оюунчимэг, мөн яамны хуулийн мэргэжилтэн Н.Нарантуяа нар оролцож байна. 


Д.Зоригт гишүүн.


Д.Зоригт: - Энэ хуулиар энэ зүй ёсны монополь гэсэн тодорхойлолт, энэ асуудал бол энэ хуулийн хүрээнд тусгагдаагүй, яригдаагүй байгаа. Энэ бол нөгөө өрсөлдөөний тухай хуулиар зохицуулагдах ёстой байх. Ер нь бол энэ хуулийг буцааж байгаа гол шалтгаан бол энэ Эдийн засгийн байнгын хорооноос ажлын хэсэг байгуулж ажиллуулсан юм. Тэгээд энэ хуулийн шинэчилсэн найруулгаар орж ирсэн энэ хуулийн төсөлд 33 төрлийн саналыг томъёолж өөрчлөхөөр ажлын хэсгээс Байнгын хороонд танилцуулсан. Тэгээд энэ бол маш олон өөрчлөлт ажлын хэсгээс боловсруулагдсан учраас энэ хуулийг дахин ер нь энэ ажлын хэсгийн саналыг тусгаад, дахин боловсруулсан нь илүү үр дүнтэй юм байна. Энэ хуулийн төсөлд заасан маш олон бүлэг, маш олон заалт бол тодорхой хэмжээгээр өөрчлөгдөж байгаа учраас ийм шийдвэрийг Байнгын хорооны гишүүд олонхи нь гаргалаа гэж ингэж би ойлгож байгаа. 


Энэ үнэ тарифтай холбоотой харилцааг урьд нь одоо мөрдөж байгаа хуулиар бол хангагч байгууллага, аймаг, нийслэл, тухайн сумын Засаг даргатай зөвшилцөж ингэж мөрдөж тогтоож ирсэн. Энэ бол өнөөгийн шаардлагад төдийлөн нийцэхгүй. Үүнээс болоод энэ үйлчилгээ үзүүлж байгаа, ханган нийлүүлж байгаа байгууллагуудын үйл ажиллагаанд сөргөөр нөлөөлж байгаа ийм бодит нөхцөл бий болсон учраас энэ зохицуулах зөвлөл гэж тусдаа байгууллага байгуулж, түүний хүрээнд энэ асуудлаа шийдэж байя гэсэн ийм зохицуулалтыг энэ хуулийн төсөлд тусгасан байсан. 


Д.Дэмбэрэл: - Баярлалаа. Эхлээд энэ асуулт эхлээд тавиад орхиг. Л.Гүндалай гишүүн асуултаа тавья. 


Л.Гүндалай: - Их Хурлын дарга аа, та бас дэг зөрчиж байна шүү. Цаг хугацааг маань битгий хасаад байгаарай. Микрофоноо нааш нь цааш нь шалгаад. Энэ хэн ингээд байгаа юм бэ, микрофон. Их Хурлын дарга аа, та бас хууль зөрчиж болохгүй шүү. Хүн гүтгүүлж тийм ээ. Яриад дууссан хүнд үг өгч тийм үү, шударга юм хэлсэн хүнийг мэдлэг боловсролгүй, дипломыг нь худалдаж авсан гэгддэг. Тийм ээ. Сургууль төгсөөгүй. Мэдлэг боловсролгүй гэдгийг нь ярьж байгаа байж байгаа, бүх юмнаас нь мэдэгдэж байгаа ийм хүнээр хүн гүтгүүлж болохгүй шүү. Нэгдүгээрт. Та хурлаа удирдахын тулд наанаа суусан болохоос биш дураараа аашлах гэж, хууль зөрчих гэж суугаагүй шүү. 


УИХ-ын энэ удирдагч, энэ хүмүүсийн хууль зөрчиж байгаа асуудал хэрээс хэтэрч байгааг ард түмэн бүгдээрээ мэдэж байгаа шүү. Тэр дээр нь нэмээд тэрийгээ өдөр болгон энийгээ баталж ард түмнийг тавлаж суухаа болимоор байна шүү, нэгдүгээрт. 


Хоёрдугаарт, одоо энэ яригдаж байгаа асуудал. Энэ усан хангамж гэдэг бол маш чухал юм. Энэ бол үндэсний аюулгүй байдал. Хүний эрүүл, аюулгүй орчинд амьдрах үндсэн эрхтэй холбоотой. Энэ хуулийг оруулж ирж байгаа нь зөв юм. Энэ хуулийг өнөөдрийг болтол оруулж ирж, энэ асуудлаа сайжруулах нь энэ Засгийн газар, энэ Их Хурлын үүрэг. Бид энийгээ хийх ёстой. Гэтэл бид өнөөдөр энэ оруулж ирсэн хуулийг нь буцааж байна. Буцааж байгаа юм бол бид үүрэг даалгавар өгөх хэрэгтэй. Энэ хуулиа яаж, хэзээ сайжруулж орж ирэх гээд байгаа юм. Юу юу нэмж оруулж ирэх ёстой юм. Юу хийх ёстой юм бэ гэдгийг нь бид хэлж өгсөн юм уу, өгөөгүй юм уу? Байнгын хорооноос асуумаар байна. 


Хоёрдугаарт, нэгэнт Засгийн газраас санаачлаад оруулаад ирсэн энэ хууль дээр нь яагаад бид ажлын хэсэг гаргаад, энэ дээр нь өшөө ажиллаад, нэмж сайжруулж болдоггүй юм. Яагаад тэр яамтай урьдчилж яриад энэ хуулийг зүгээр нэг нэмэлт, өөрчлөлт биш шинэчилсэн найруулга болгож оруулж ирээд өнөөдрийн энэ шатанд хүрсэн хэмжээнд ард олныхоо усны хангамж, эрүүл аюулгүй орчинд амьдрах нөхцөл байдлыг бүрдүүлсэн ийм төрийн бодлогын зохицуулалтыг яагаад бид хийж чадахгүй байгаа юм. Зүгээр л ингээд муу юм оруулж ирлээ гээд буцаагаад. Их Хурал, Засгийн газар хоёр хамтарч ажиллах гэсэн. Тийм ээ. Бие биенийгээ хянах, үүрэг даалгавар биелүүлэх, хуулийн хяналтад, хэрэгжилтэд бид яаж хандаж байгаа юм бэ? Энэ ямар үлгэр дууриалал юм. Ажлаа хийж байгаа юм уу? Түрүүнээс хойш би асуугаад байгаа шүү дээ. Энэ төрд чинь ажил хийж байгаа хүн байна уу, байхгүй байна уу? Хэн ч хариулт өгч чадахгүй байгаа шүү дээ, ер нь. 


Өнөөдрийн оруулж ирж байгаа, хэлэлцэж байгаа асуудлуудыг хар. Түрүүчийн тэр дархлаажуулалтын тухай. Ямар тэнэг, бүдүүлэг, мангар юм оруулж ирж Монголын ард түмнийг доромжилж байгаа юм. Өнөөдөр энэ усан хангамжийн тухай хуулийг хар л даа. Усны эх үүсвэрүүд дээр чинь барилга байшин бариад дууслаа. Гольфийн талбай, өшөө ямар ямар юм, бүх юмыг байгуулаад, нөгөө газар ухаж хөндөөд, ой модыг нь сүйтгээд дуусаж байгаа шүү дээ. Энэ бодлого нь хаана байгаа юм. Бид юуг нь сайжруулах гээд байгаа юм. Зүгээр ингээд буцаагаад явуулаад, ахиад ингээд завсарлаад тараад, хоорондоо хэрэлдээд, маргааш одоо МАХН-ын хурлыг хийгээд, ахиад Их Хурал байхгүй ингээд суух юм уу? Та нар Их Хурлаа одоо Их Хурлын даргадаа хэл л дээ. Хагас бүтэн сайн өдөр хийж яагаад болоогүй юм. Заавал дөрөв дэх тав дахь өдөр хоёр хийж. УИХ ингээд хуралдахгүй шүү дээ. Ингэж ард түмнээр тоглож байх ер нь ямар шаардлага байгаа юм. Тийм биз. Ерөөсөө энэ Их Хуралд хариуцлага алга, Засгийн газар, яам тамга ч хариуцлага алга. Энэ хүмүүс ерөөсөө хариуцлага алга байна шүү дээ. 


Би үнэн юм хэлж байгаа биз дээ. Яах гэж маргааш МАХН хурлаа хийх гээд байгаа юм. Хурал хийх дуртай юм бол хуралд л даа. Хагас бүтэн сайн өдөр, нэг дэх хоёр дахь өдөр хий л дээ. Бүр ядаад байгаа бол. Заавал дөрөв дэх тав дахь өдөр УИХ-ын чуулган хуралддаг өдөр хурлаа хийж байна шүү дээ. Тэрний оронд энэ усны бодлого гэдэг юм аа яръя л даа. Тэрний оронд өөр энэ улс оронд хэрэгтэй байгаа бүх юмыг яръя л даа. Гэтэл энэ Байнгын хороо өнөөдөр ямар шийдвэр гаргаад явж байгаа юм бэ? Ус гэдэг чинь хүний хамгийн чухал юм шүү дээ. Энийг чинь идэж уудаг, хүний эрүүл мэндтэй холбоотой юм шүү дээ.


Д.Дэмбэрэл: - Увс аймгийн сургуулиудын нийгмийн ажилтнууд УИХ-ын гишүүн Ц.Нямдорж, Б.Чойжилсүрэн, Ч.Хүрэлбаатар нарын урилгаар чуулганы ажиллагаатай танилцаж байна. Сургуулийн нийгмийн ажилтнуудад ажлын амжилт сайн сайхныг хүсэн ерөөе. 


Та хоёр бол адилхан л үг хэлсэн. Хоёрхон гишүүн үг хэлсэн. Хоёулаа нэмээд л нэг нэг минут аваад адилхан ярьсан шүү дээ. Өөрөө эхлээд л нэг минут авна гэж хашгирсаар байгаад л авсан. Өөрийн чинь загвараар л Г.Баярсайхан гишүүн яг адилхан ярьсан. 


Д.Зоригт гишүүн хариултаа хэлье. 


Д.Зоригт: - Л.Гүндалай гишүүний асуултад хариулъя. Энэ хоёрын төсөл бол Засгийн газраас өргөн мэдүүлэхдээ хуулийн шинэчилсэн найруулгын төслөөр орж ирсэн. Тэрнээс хуульд нэмэлт, өөрчлөлт хийх ингэж орж ирээгүй. Энэ шинэчилсэн найруулгын төсөл дээр ажлын хэсэг томилогдож ажилласан. Ажлын хэсэг ажилласан. Тэгээд ажлын хэсгээс гаргасан дүгнэлт бол энэ хуулиа улам боловсронгуй, сайжруулъя. Үүний тулд нэмэлт ажиллах шаардлага байна. Засгийн газар УИХ-ын ажлын хэсгээс санал болгож байгаа 33 төрлийн томъёоллыг аваад, ахиж нэг боловсруулаад ороод ирээч. Тэгж байгаад илүү сайн боловсруулсан ийм хуулийг гаргая гэж. Одоо ийм л үндэслэлээр буцааж байгаа. Дахин боловсруулалт. Тэрнээс биш ажлын хэсэг байгуулагдсан. 33 заалтын томъёоллыг өөрчлөх ийм томъёолол ажлын хэсгээс гаргасан. Ийм тодорхой зүйлүүд байгаа юм. 


Д.Дэмбэрэл: - Ц.Дашдорж гишүүн. Эхлээд хариулъя. Дараа нь. Чи 1 минут авч байгаад л өөрөө будилдаг шүү. Өөрөө л хүнд байдалд ороод байгаа шүү дээ. 


Ц.Дашдорж: - Эдийн засгийн байнгын хорооноос ажлын хэсэг гарч ажилласан. 33 зүйлийн саналыг боловсруулж оруулж ирсэн байж байгаа. Эдийн засгийн байнгын хороон дээр буцсан үндсэн шалтгаан бол орж ирсэн хуулиасаа илүү зарчмын зөрүүтэй саналууд байна гэдэг агуулгаар л буцсан. Өөр илүү дутуу юм тэнд яригдаагүй. Тэр 33 санал гэж хэлээд байгаа зарчмын зөрүүтэй 33 саналынх нь 70.0 хувь нь зөвхөн найруулгын шинж чанартай, нэр томъёоны хэсэг дээр гарч ирсэн асуудал байсан. Энийг Эдийн засгийн байнгын хороон дээр нэлээн тийм нухацтай ярьж хөөрөөгүй ингээд санал хураагаад энэ санал унасан. 


Тэгэхээр энд ажлын хэсэг ажиллаад, хэд хэдэн зүйлүүдийг нэмсэн. Зарчмын шинж чанартай асуудлууд бол Засгийн газраас өргөн барьсан. Зарчмын шинж чанартай үндсэн энэ хуулийн үзэл баримтлалын зүйлүүдийг нь улам нарийсгаж оруулж ирсэн байж байгаа. Ялангуяа эрчим хүчний болон харилцаа холбооны зохицуулах зөвлөлийн үйл ажиллагааных нь тэр журам дүрмүүдийг нь үг үсэггүй энэ дээрээ нэмж оруулж ирсэн. Үүгээрээ бол ерөнхийдөө тэр түрүүний Л.Гүндалай гишүүний хэлээд байгаа усны эх үүсвэр дээр барилга барих ч юм уу, усны эх үүсвэрийг хамгаалах, тэр нь дээр хийгдэж байгаа үйл ажиллагаанууд дээр үйл ажиллагааг нь зогсоох, төлбөрийнх нь асуудлыг нь шийдэх, торгуулийн арга хэмжээ авах гэх мэтийн арга хэмжээнүүдийг нь нэлээн хариуцлагатай болгож ингэж гаргаж ирсэн. 


Энэ салбар яг үнэнийг хэлэхэд элгээрээ хэвтчихээд байгаа салбар. Тэгэхээр энэ хуулийн амин зүйл бол энэ үнэ чөлөөлөх асуудал буюу үнийн бодлого, зохицуулалтын асуудлыг нь энэ салбар дээр зайлшгүй яаралтай хийж өгөх ёстой. Ер нь бол Үндсэн хуулиар олгогдсон байж байгаа иргэн хүн амьдрах таатай орчинг төр засаг өөрөө бүрдүүлж өгөх ёстой гэсэн ийм Үндсэн хуулийн заалттай шүү дээ. Тэр нь дээр тулгуурлаж гарч ирсэн асуудал. Усных нь асуудлыг төр хариуцаж хийх ёстой. Энэ салбарыг нь унагах юм бол энэний цаана цаашдаа асар том хүндрэл гарч ирнэ. Тэгэхээр зэрэг энэ салбар луу гадна дотны хөрөнгө оруулалтууд нэлээн орсон байж байгаа. Азийн хөгжлийн банк болон Дэлхийн банк, бусад хандивлагчид төсвөөс хөрөнгө оруулалтууд нэлээн орсон байж байгаа. Энэний эргэн төлөлтийн хугацаа гэж юм нэлээн дөхөж байж байгаа. Эргэн төлөлтүүд нь хийгдээд эхэлсэн. 


Ялангуяа Азийн хөгжлийн банкны энэ аймгуудын нийтийн аж ахуйг сайжруулах төслийн хүрээнд. Энэ дээр хамгийн гол асуудал нь бол усны үнийн асуудал байж байгаа. Усны үнийн асуудлыг бол ерөөсөө үнийг чөлөөлөх байдлаар биш иргэдийн амьжиргааны түвшин дээр суурилж төрийн бодлого зохицуулалттайгаар яаж энийг уялдуулж авч явах вэ гэдэг асуудлыг энэ хуульд зайлшгүй тусгаж өгөх ёстой. Энэ хуулийн үндсэн амин сүнс нь бол энэ л юм байгаа юм. Тэгэхээр буцаах үндэслэлийн хувьд бол тийм сүртэй үндэслэл байхгүй гэж ингэж үзэж байгаа. Тийм учраас эрхэм гишүүдэд энийг дэмжээд, босгоод ороод ирэх юм бол тэр 33 зүйл гээд байгаагийн чинь 70.0 гаруй хувь нь зөвхөн найруулгын чанартай өөрчлөлт юм шүү. Энэ дээр л манай Эдийн засгийн байнгын хорооны гишүүд жаахан эмзэглэсэн юм гэдгийг л хэлэх гэсэн юм. 


Д.Дэмбэрэл: - Л.Гүндалай гишүүн тодотгоод асууя. 


Л.Гүндалай: - Байнгын хороо бол мэргэжлийн байнгын хороо гэж би байнга хэлж байгаа шүү дээ. Бид бол аливаа асуудал дээр нухацтай хандах ёстой. Усны асуудал бол маш чухал. Энэ бол хүний эрүүл мэндтэй холбоотой. Улаанбаатар хотынхоо энэ усыг аваад шинжлээд үзээрэй. Хичнээн их зэвтэй ус. Ямар бохирдолтой ус байна. Бусад сум орон нутагт байгаа ус, тэр гадаргуугийн усыг ашиглаж байгаа байдал. Тэр лүү нь хичнээн их мал орж бааж шээдэг вэ. Тийм ээ. Хичнээн их тэрнээс болж манайд энэ гэдэсний өвчин гарч байна. Хичнээн их элэг, хоол боловсруулах эрхтний өвчин монголчуудад байна. Энэ болгон чинь устай холбоотой шүү. Гэтэл усныхаа асуудлыг бид нэн тэргүүн шийдэх ёстой. Хүний бие рүү өдөр тутам хэдэн килограммаараа биетээрээ орж байгаа усыг бид нар өнөөдөр ариун сайхан байлгах ёстой. Энд төрийн бодлого, менежмент дутаж байгаа шүү. Монголчууд усаар хохирч байна. Ундны усаар хохирч байгаа асуудлыг зогсоох цаг нь болсон шүү. УИХ энд худлаа хий юм ярьж, худлаа буцааж байх…/минут дуусав/


Д.Дэмбэрэл: - Д.Зоригт гишүүн. 


Д.Зоригт: - Манай Байнгын хороон дээр олонхийн саналаар гарсан шийдвэрийг ярьж байна л даа. Тэгээд яах вэ Их Хурлын нэгдсэн чуулганд оролцож байгаа та бүгдийн саналаар шийдэх асуудал л даа. Буцаахгүйгээр, Ц.Дашдорж гишүүн энэ ажлын хэсгийг ахалж ажилласан. Буцаахгүйгээр эндээ бас үргэлжлүүлээд ажиллаад энэ хуулиа батлах ийм арга зам байгаа гэж ингэж бас ажлын хэсгийн ахлагчийн хувьд үзэж байгаа. Тэгээд манай гишүүдийн л саналаар, олонхийн саналаар энэ асуудал шийдэгдэх байх. 


Л.Гүндалай гишүүний асууж байгаа энэ устай холбогдолтой энэ асуудал бол мэдээж чухал асуудал. Энэ хуулийн гол зорилго бол ийм шүү дээ. Энэ харилцааг илүү сайн боловсронгуй болгоё. Энэ үйлчилгээг үзүүлдэг байгууллагуудынхаа энэ үнэ тарифыг тогтоодог энэ тогтолцоог илүү сайжруулъя. Нөгөө эдийн засгийн боломжийг тэр байгууллагуудад бий болгоё гэдэг үндэслэлээр л энэ хуулийн төсөл боловсруулагдсан байгаа. Хуулийн төсөл бүхэлдээ энэ харилцааг сайжруулах, арай илүү шатанд гаргахад чиглэгдсэн байгаа л гэж хэлэх байна. 


Д.Дэмбэрэл: - Б.Бат-Эрдэнэ гишүүн асуултаа тавья. 


Б.Бат-Эрдэнэ: - Баярлалаа. Тэгэхээр энэ Байнгын хороон дээр одоо нэлээн сайн ярьсан байх гэж бодож байгаа. Тэгээд үндэслэлтэйгээр л энэ хуулийг буцаая гэсэн ийм шийдвэр гарсан юм болов уу даа гэж. Ялангуяа энэ бусад хуулиудтай нийцүүлэх, бусад хуулиудтай одоо цогцоор нь авч үзэх талаар ийм санал гаргасан. Энэ талаар ярьсан юм байна уу, энэ хууль буцааж байгаатай холбоотойгоор. Тухайлах юм бол усны тухай хууль, рашааны тухай хууль, ус рашаан ашигласны төлбөрийн тухай хууль. Ялангуяа энд би онцолж хэлэх гээд байгаа юм бол бид чинь ингээд жаахан гүехэн наагуур нь өнгөцхөн яриад байдаг. Усан хангамжийн эх үүсвэр дээгүүр барьсан барилга байшингуудын тухай асуудал ярьж байна. Хамгийн гол юм бол энэ усан хангамжийг бүр их, тухайлах юм бол энэ гол мөрний эх газруудыг хамгаалах тухай. Бидэнд чинь хууль гаргасан шүү дээ. Энийг цогцоор нь хамгаалах ийм бодлоготой нь уяж холбож ярьсан юм байна уу, үгүй юу? 


Монгол орон бол ерөөсөө одоо шинжлэх ухааны үүднээс тогтоосон, судлаачид бүр тогтоочихсон. Усны нөөц бол маш бага, тэгээд байгаа багахан нөөц нь жигд бус тархчихсан. Ийм онцлог орон байгаа шүү. Тийм учраас энэ усаа хамгаалах хэрэгтэй. Усныхаа ашиглах менежментийг сайжруулах хэрэгтэй гээд яриад байдаг. Гэтэл энэ талаар үнэхээр төр бол дорвитойхон бодлого гаргаад энийг хэрэгжүүлээд явж чадахгүй байгаа. Би юу гэж хэлэх гээд байна вэ гэхээр Их Хурал бол одоо гол мөрнийхөө урсац бүрэлдэх эхийг хамгаалах тухай ийм хууль гаргасан. Одоо хэрэгжүүлж чадахгүй ингээд хүчин мөхөс жил гаруй хугацааг өнгөрөөгөөд сууж байгаа ийм улсууд шүү дээ. 


Тэгэхээр ер нь цаашдаа бид нар ингээд усны нөөц байхгүй болох юм бол тун хүнд нөхцөл байдалд орно шүү. Монгол орон одоо Орхон, Сэлэнгэ, Хэрлэн, за тэгээд одоо Туул. Энэ голуудаа дагасан томоохон төвлөрсөн хот суурин газар, томоохон төвлөрсөн аймгийн төв, сум суурин газрууд чинь энэ гол мөрнүүдийнхээ сав дагуу л байж байна шүү дээ. Гэтэл тэр гол мөрнүүдийн чинь эх өнөөдөр ямар байгаа билээ. Үнэхээр хэцүү байдалд орсон байгаа шүү дээ. Тийм учраас энэ талаар нь яриад. Үүнтэй нь холбогдуулаад ингээд цогцоор нь авч үзье гэсэн ийм санал санаачилга гараад энэ хуулийг буцааж байна уу? Эсвэл одоо түрүүн ярьж байгаа ажлын хэсгийн ахлагч Ц.Дашдорж гишүүний ярьж байгаа шиг найруулгын шинж чанартай, зарчмын зөрүүтэй 33 санал. Үүн дээр нь гол нь тогтож яриад буцааж байгаа юм уу гэж ийм асуудал ярьж байна. Ер нь цаашдаа Монголчууд бид усгүй болох юм бол одоо өнөөдөр дагаж хошуурч давхиад байгаа зэсээрээ ус авч чадахгүй, алтаараа ус авч чадахгүй, нүүрсээрээ ус авч чадахгүй ийм л нөхцөл байдалд хүрнэ шүү. Ёстой одоо тун хүнд байдалд орох нь их тодорхой болчихоод байгаа шүү. Тэгэхээр энийг ингэж цогцоор нь авч үзэж байгаа ийм зүйл байна уу? Яг цогцоор ингэж авч үзээд энийг буцааж байгаа гэвэл би санал нэг байна. Тэрнээс биш ойр зуурын найруулгын шинжтэй засвар, ийм өөрчлөлттэй холбоотойгоор буцаана гэж байгаа бол энийг буцаахгүй хэлэлцэх хэрэгтэй. 


Одоо нөгөө талд нь энэ цэвэрлэх байгууламжууд чинь маш их хүнд байхгүй юу. Миний түрүүний хэлдэг гол мөрнүүдийг чинь одоо Улаанбаатар хот бохирдуулж байна. Багануур бохирдуулж байна. Бусад сум суурин газрууд чинь бүгд бохирдуулж байна шүү дээ. Цэвэрлэх байгууламжууд нь өнөөдөр үнэхээр тэр хүчин чадалдаа хүрч цэвэрлэж чадахгүй. Тоног төхөөрөмж нь хуучирсан. Ямар ч шинэчлэлт хийгээгүй. Нөгөө нэг асуудал нь бол даац нь хэтэрсэн. Одоо Улаанбаатар хотын цэвэрлэх байгууламж гэдэг чинь ямар аймшигтай байна. Одоо өнөөдөр энэ дээр ирүүлсэн судалгаагаар бол нөгөө арьс ширний үйлдвэрүүдийг хэлж байгаа юм. Арьс ширний үйлдвэрүүдээс гадна барилгын материалын үйлдвэр. Тэрийг тооцох юм бол хичнээн юм байна вэ? Зөвхөн нэг жишээ хэлэхэд одоо Биогийн тэрүүгээр чинь мал усыг нь уухгүй байгаа ийм зүйл шүү дээ. Миний таньдаг малчин энэ хойш нь өвөлжчихөөд тэгээд зун буцаагаад энэ Туул, Биокомбинатын энүүгээр Туулаар гаргасан. Туулд малаа услана гэсэн мал нь ерөөсөө гүүрэн дээгүүр нь шувт гүйгээд цаашаа гарсан гэж байгаа юм. Одоо энэ чинь ус уудаггүй, энэ чинь цангаагүй юм байлгүй дээ гэсэн, цаана нь очоод худаг дээр ерөөсөө тачигнаж байна гэж байгаа шүү дээ. Ийм л нөхцөл байдал дунд бид нар чинь иймэрхүү байдалтай байна шүү дээ. Энэ талаар ер нь үзсэн юм байна уу? 


Д.Дэмбэрэл: - Д.Зоригт гишүүн хариулъя. 


Д.Зоригт: - Таны хөндөж тавьж байгаа асуудал бол ус рашааны тухай хууль, мөн УИХ-аас өнгөрсөн онд баталсан гол мөрний эх бүрдэх, ойн сав бүхий газар ашигт малтмал эрэх хайх, ашиглахыг хориглох тухай хуулиар зохицуулагдсан байгаа. Энэ хууль бол хот суурин доторх татуурга, усны шугам сүлжээтэй холбогдсон асуудлыг зохицуулж байгаа учраас одоо Байнгын хороон дээр бол энэ тухай яригдаагүй. Ер нь Засгийн газраас энэ хуулийн төслийг өргөн мэдүүлэхдээ, энэ хуулийг батлахтай холбогдуулж бусад хууль тогтоомжид оруулах өөрчлөлт бол байхгүй байгаа гэж ингэж оруулж ирсэн. 


Ер нь таны ярьсан энэ цэвэрлэх байгууламжаас үүдэлтэй, тэгээд энэ гол мөрөн бохирдуулж байгаа асуудал бол энэ үйлчилгээг үзүүлж байгаа байгууллагуудын санхүүгийн чадавхи үнэхээр сул байна. Үүнийгээ сайжруулъя, шинэ технологи, илүү үр дүнтэй технологи хэрэглэе гэхээр энэ байгууллагуудад санхүүжилтийн эх үүсвэр байхгүй. Үнийг өөрчилж тогтоож, уян хатан байж бүрдэж чадахгүй байдал үүсчихээд байгаа юм. Тийм учраас энэ механизмыг өөрчилье гэж л энэ хуулийн бас нэг чухал санаа бол энэ. Энэ хууль, энэ оруулж ирсэн үзэл баримтлал дэмжигдэж батлагдсан тохиолдолд энэ үйлчилгээг үзүүлдэг байгууллагуудад тэр технологи, цэвэр байгууламж, энэ бүхнээ өргөтгөх, шинэчлэх шинээр байгуулах боломжууд бүрдэнэ гэж үзэж байгаа. Ийм л хариултыг хэлэх байна даа. 


Д.Дэмбэрэл:- Д.Дамба-Очир гишүүн асуултаа тавья. 


Д.Дамба-Очир: - Би зүгээр Байнгын хороо гэхээсээ илүү яамны хүмүүсээ хоёр юм асуух гэсэн юм. Нэгдүгээрт, Эрдэнэт бол хамгийн их өндөр үнэтэй ус ууж байгаа л даа. 60 км-ээс татаж байгаа. Ойрын үед орон нутаг ойрхон газраас нь гүний олж ундныхаа усыг шийдэх асуудал яригдаж байгаа юм. Тэгэхээр одоо ингээд зөвлөл гээд байгуулчихаар нөгөө орон нутагт иргэдийн хурал нь хуралдаад шийддэг байсан юмыг, үнийг тогтоодог байсан юмыг энд шийдэх болох уу, үнийг нь. Үнийг нь буулгахаар болох юм бол одоо ундны усыг, усны үнийг. Тэгэхээр энийг би бас мэдмээр байгаа юм. Хэрэв зөвлөл гээд байгуулагдах юм бол энд үнийг тогтоох юм болов уу. Эрдэнэт байгаа усны үнийг л би асуух гэж байна л даа. 


Хоёрдугаарт, би зүгээр яамныхнаас асуух гээд байгаа юм. Цэвэрлэх байгууламж гээд манай Эрдэнэтэд сүүлийн 10 гаруй жил яригдаж байгаа юм. Тэгээд энэ Францын зээлээр тоног төхөөрөмжүүд нь орж ирэхээр болоод нэлээн ахицтай яваад байх шиг байгаа юм. Энийг би бүр нэг мөр асуух гээд байгаа юм. Ирэх оны хавраас энэ барилгын ажил нь эхлэх тийм боломж нь байна уу, үгүй юу. Цэвэрлэх байгууламжтай болж чадах нь уу, үгүй юу бид нар. Анхнаасаа Эрдэнэт хот бол ерөөсөө 20-иод мянган хүнтэй байна гэж анх төлөвлөсөн юм билээ. Одоо 120, 130 мянган хүнтэй болчихоод байгаа юм. Цэвэрлэж чадахаа больчихоод байгаа юм. Бүх цэвэрлэх байгууламж нь үнэхээр болохоо байчихаад. Хамаг бохироо, усаа тэр гол руугаа хаяад байгаа юм л даа. Тийм учраас цэвэрлэх байгууламжийг тэр яамны хүмүүс, хариуцаж байгаа хүмүүс нь мэдэж байгаа байх. Ялангуяа Сангийн яам мэдэж байгаа байх. Тийм учраас одоо энийг ирэх хавраас эхлүүлэх тийм боломж нь байдаг юм болов уу үгүй юм болов уу гэж би хоёр юм асуух гэсэн юм. Баярлалаа. 


Д.Дэмбэрэл: - Д.Зоригт гишүүн хариулъя. 


Д.Зоригт: - Энэ хуулиар зохицуулах зөвлөлийг байгуулахаар ингэж төсөлд тусгасан байгаа. Энэ зохицуулах зөвлө бол үнэ тарифыг тогтоох аргачлал, мөн үнэ тарифыг баталж ингэж тогтооно. Хуучин бол нөгөө ханган нийлүүлэгч байгууллага бол аймаг, хотын удирдлагатай зөвшилцөж тогтоодог байсан. Энэ процесс маань үндсэндээ ажиллах муу үр дүнтэй байгаагаас одоо бий болсон бас сөрөг ийм нөлөөллүүд байна л даа. Би одоо яамны нөхдийг бас Эрдэнэт хотын жишээ нь дээр устай, цэвэр байгууламжтай холбогдсон асуудлаар арай илүү тодорхой хариулт өгнө үү гэж хүсэж байна. Б.Баасан дарга. 


Б.Баасан: - Эрдэнэт хотын цэвэр байгууламжийг тоног төхөөрөмжид шинэчлэлт хийх, технологийн шинэчлэлт хийх талаар Францын хөнгөлөлттэй зээлийн, Засгийн газрын хөнгөлөлттэй зээлийн төсөл 2009 оноос хэрэгжээд эхэлсэн байгаа. 2011 оноос барилга угсралтынхаа ажлыг хийнэ. 9.9 сая еврогийн зээл хэрэгжихээр ингээд ажилдаа ороод явж байгаа. 


Ундны усны эх үүсвэрийн асуудлыг Азийн хөгжлийн банкаар хэрэгжиж байгаа төслөөр одоо 2010 он, 2011 ондоо хийгдэхээр зураг төсөв нь бэлэн болсон. 2010 ондоо 2 газрын цэвэр усны шугам татаж байгаа. 2011 ондоо 3 газар татахаар төсөлд тусгагдаад ингээд гүйцэтгэгч нь тодроод шалгаруулах шатандаа явж байгаа. 


Д.Дэмбэрэл: - Баярлалаа. Гишүүд асуулт асууж хариулт авлаа. Одоо Байнгын хорооны саналаар санал хураалт явуулъя. 


Байнгын хороо эдгээр төслүүдийг дахин боловсруулах шаардлагатай гэж үзээд хууль санаачлагчид нь буцаах санал гаргасан байна. Ийм учраас Байнгын хорооны саналаар санал хураалт явуулъя. 


Хот, суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл, Хот, суурины ус хангамж, ариутгах татуургын ашиглалтын тухай хуулийг хүчингүйд тооцох тухай хуулийн төслүүдийг хэлэлцэх шаардлагагүй гэсэн томъёоллоор санал хураалт явуулъя. Энэ бол сайн боловсруулж хэлэлцье гэсэн үг байна. 


50 гишүүн санал хураалтад оролцож, 25 гишүүн зөвшөөрч 50.0 хувь нь зөвшөөрсөн байна. 


Энэ илүү кноп байна уу, үгүй юу. Эзэнгүй кноп байна уу? Илүү кноп байхгүй юу. Гарсан гишүүдийг тасалчихаарай гэсэн. Дахих уу? Гишүүд анхааралтай байя. Энэ саналын томъёоллыг дахиад хэлье. Эдгээр төслийг хэлэлцэх шаардлагагүй. Хууль санаачлагчид нь буцаая гэсэн саналын томъёоллоор санал хураалт явуулж байна. 


43 гишүүн санал хураалтад оролцож, 23 гишүүн зөвшөөрч, 20 гишүүн татгалзаж 53.5 хувийн саналаар хууль санаачлагчид буцаах нь зүйтэй гэж гишүүд үзлээ. 


Тэгээд сайн боловсруулаад оруулж ир ээ. Асуудлыг шийдэлгүй яах вэ. Гэхдээ боловсруулалтаа сайн хий л дээ. Үүнтэй холбогдуулаад УИХ-ын тогтоол, хуулийн төсөл буцаах тухай Монгол Улсын Их Хурлын чуулганы хуралдааны дэгийн тухай хуулийн 22 дугаар зүйлийн 22.5 дахь хэсгийг үндэслэн Монгол Улсын Их Хурлаас ТОГТООХ нь: 


Монгол Улсын Засгийн газраас 2010 оны 6 дугаар сарын 11-ний өдөр УИХ-д өргөн мэдүүлсэн Хот, суурины ус хангамж, ариутгах татуургын ашиглалтын тухай хуулийн шинэчилсэн найруулгын төсөл болон Хот, суурины ус хангамж, ариутгах татуургын ашиглалтын тухай хуулийг хүчингүй болсонд тооцох тухай хуулийн төслийг нэгдсэн хуралдаанд оролцсон гишүүдийн олонхи нь боловсруулалтын шаардлага хангаагүй, дахин боловсруулах шаардлагатай гэж үзсэн тул хууль санаачлагчид нь буцаасугай гэсэн тогтоолыг баталъя гэсэн санал хураалт явуулъя. Тогтоолоо баталъя. 


43 гишүүн санал хураалтад оролцож, 30 гишүүн зөвшөөрч, 69.8 хувийн саналаар тогтоол батлагдлаа.  Тогтоолыг энэ өдрөөс нь эхлээд дагаж мөрдөнө гэж ойлгоё. 


Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Эцсийн найруулгын саналтай гишүүн байна уу? Алга байна. Эцсийн найруулгыг сонслоо. 


Гишүүд ээ, 


МАХН-ын бүлгийн саналаар 4, 5-ны өдрийн хуралдааныг завсарлуулж байна. Энэ дээр татгалзаж байгаа гишүүн байна уу? Би захирамж гаргана. Алга байна. 4, 5-ны өдрийн хуралдааныг завсарлуулж байна. Би захирамж гаргана. Баярлалаа. 


Өнөөдрийн хуралдааны ажиллагаа дууслаа. (15:12-16:42 Ц.Алтан-Од)

Хуралдаан 16 цаг 42 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 







Ц.АЛТАН-ОД
